
KATIKA gazeti la Nipashe toleo la jana, 
kulikuwa na picha ya Mkurugenzi 
Mkuu wa Taasisi ya Kuzuia na Kupam-

bana na Rushwa (TAKUK-
URU), ikimwelezea kuwa 
ni Meja Jenerali Julius 
Mbung’o. 
Usahihi ni kwamba cheo 
chake ni Brigedia Jener-
ali na jina lake ni John 
Mbung’o. Tunaomba ra-
dhi kwa makosa yaliyoji-
tokeza. – MHARIRI. 

Mstahiki Meya wa Jiji la Dodoma na Mhadhiri mstaafu wa Chuo Kikuu cha Dodoma (UDOM), Prof. David Mwamfupe,    akizungumza jana, 
alipokuwa akitoa  mada  kwenye kongamano la wahitimu wa mahafali ya 11 ya chuo hicho, chuoni hapo. PICHA: IBRAHIM JOSEPH 

Utendaji mawaziri 
wamkosha JPM
Na Romana Mallya

RAIS John Magufuli jana, aliongoza kikao 
cha kwanza cha Baraza la Mawaziri na kue-
leza kufurahishwa na kazi nzuri zinazofany-
wa na watendaji hao.

Akizungumza katika kikao hicho kili-
chofanyika Ikulu ya Chamwino, Dodoma, 
ambacho ni cha kwanza tangu kuanza kwa 
awamu ya pili ya miaka mitano, Rais Magu-
fuli alisema amekiitisha ili kujua mwelekeo.

Kikao hicho kilihudhuriwa pia na Rais 
wa Zanzibar na Mwenyekiti wa Baraza la 
Mapinduzi, Dk. Hussein Ali Mwinyi na baa-
dhi ya mawaziri walihudhuria kwa mara ya     
kwanza tangu kuteuliwa kwao. 

Baada ya Rais Magufuli kuingia katika 
kikao hicho, Katibu Mkuu Kiongozi, Balozi 
John Kijazi, alitoa maelezo ya awali kuwa 
Rais wa Zanzibar, Dk. Mwinyi, anatakiwa 
kuapa na kuwa mjumbe wa Baraza la 
Mawaziri. 

Dk. Mwinyi alikula kiapo mbele ya Jaji 
Mkuu, Prof. Ibrahim Juma, na tukio hilo ni 
kwa mujibu wa taratibu za baraza la mawa-
ziri zinazomtaka kufanya hivyo kabla ya 
kushiriki.

Akizungumza katika kikao hicho, Rais 
Magufuli alimpongeza Rais Mwinyi kwa 
kuwa mjumbe wa baraza hilo.

“Mheshimiwa Mwinyi karibu sana kwe-
nye kikao chetu, waheshimiwa wajumbe 
karibuni sana na hongereni kwa kuwa wa-
jumbe wa Baraza la Mawaziri la Jamhuri ya 
Muungano wa Tanzania.

“Mheshimiwa Makamu wa Rais, Mama 
Samia Suluhu Hassan na Waziri Mkuu, 
Kassim Majaliwa karibuni, leo tumekutana 
wote ili tujue mwelekeo lakini kwa ujumla 
mmeanza vizuri sana, hongereni sana.”

MAWAZIRI 23
Mawaziri waliohudhuria kwa mara ya 

kwanza ni Dk. Damas Ndumbaro (Mali-
asili na Utalii), Mashimba Ndaki (Mifugo 
na Uvuvi), Prof. Adolf Mkenda (Kilimo), Dk. 
Leonard Chamuriho (Ujenzi na Uchukuzi). 
Elias Kwandikwa (Ulinzi na Jeshi la Kujenga 
Taifa) na Juma Aweso (Maji).

Wengine ni Dk. Dorothy Gwajima (Afya, 
Maendeleo ya Jamii, Jinsia, Wazee na Wa-
toto), Prof. Kitila Mkumbo (Ofisi ya Rais- 
Uwekezaji), Geoffrey Mwambe (Viwanda 
na Biashara) na Dk. Faustine Ndugulile (Ma-
wasiliano na Teknolojia ya Habari). 

WA ZAMANI 
Mawaziri wa zamani waliohudhuria ni 

Kapteni George Mkuchika (Ofisi ya Rais, 
Menejimenti ya Utumishi wa Umma na 
Utawala Bora), William Lukuvi (Ardhi, Ny-
umba na Maendeleo ya Makazi) Innocent 
Bashungwa (Habari, Utamaduni, Sanaa na 
Michezo), Jenista Mhagama (Ofisi ya Wa-
ziri Mkuu, Sera, Bunge, Kazi, Vijana, Ajira na 
wenye Ulemavu) na Ummy Mwalimu (Ofisi 
ya Makamu wa Rais – Muungano). 

Wengine ni Dk. Mwigulu Nchemba 
(Katiba na Sheria), Dk. Philip Mpango 
(Fedha na Mipango), Prof. Joyce Ndalicha-
ko (Elimu, Sayansi na Teknolojia), George 
Simbachawene (Mambo na Ndani ya Nchi), 
Prof. Palamagamba Kabudi (Mambo ya Nje 
na Ushirikiano wa Afrika Mashariki), Se-
lemani Jafo (Ofisi ya Rais, Tawala za Mikoa 
na Serikali za Mitaa), Dk. Merdard Kalemani 
(Nishati), Doto Biteko (Madini). 

Waziri Mpango aiwashia moto TRA
Na Mwandishi Wetu 

WAZIRI wa Fedha na Mipango, 
Dk. Philip Mpango, amemwagiza 
Kamishna Mkuu wa Mamlaka ya 
Mapato Tanzania (TRA), Dk. Ed-
win Mhede, kuwasimamisha kazi 
watumishi 22 wa mamlaka hiyo.

Miongoni mwa watumishi 
hao ni maneneja wa mikoa wa 
TRA na kwamba wanatuhumiwa 
kushindwa kutekeleza majuku-
mu yao ipasavyo ikiwamo kujihu-
sisha na ufisadi na uzembe kazini, 
hivyo kuikosesha serikali mapato.

Dk. Mpango alitoa maagizo 
hayo jijini Dodoma jana, katika 
kikao kazi,  alipokutana na Bodi 
ya Wakurugenzi, menejimenti na 
mameneja wa mikoa wa mamla-
ka hiyo kupanga mikakati namna 
ya kuboresha mazingira ya ufan-
yaji biashara na kuongeza wigo 
wa ukusanyaji wa mapato ya kodi 
na maduhuli ya serikali.

Aliagiza uchunguzi wa kina 
ufanyike kwa watumishi hao 
wanaotuhumiwa na vitendo vya 
rushwa, kutosimamia ipasavyo 
matumizi ya mashine za kutolea 
stakabadhi (EFD), kuwabambikia 
kodi kubwa wafanyabiashara 
na kuagiza apatiwe taarifa ya 
utekelezaji wa maelekezo hayo 
ndani ya siku 90 kuanzia jana.

Watumishi hao ambao aliagiza 
wasimamishwe kazi ni Bright-
on Kasilo, ofisa wa TRA Tanga; 
Kaimu Meneja wa Nkasi, Rog-
ers Mkama,  Meneja wa Ukaguzi 
Shinyanga, Sara Senso, na Meneja 
wa EFD Kwibin Nyamuhanga.

Wengine ni Meneja wa 
Mkoa Kabula Mwemezi; Me-
neja wa Mkoa wa Kigoma, Jacob 

Mtemang’ombe, Meneja wa TRAc 
Kasulu, Benward Mwakatundu 
na maofisa wa mkoa wa Songwe, 
Janeth Mlack, na Joshua Samwel.

Pia wamo Msimamizi wa Kituo 
cha Tarakea, Maududi Ting-
wa,  na maofisa wa Same, Adam 
Benta na Adam Ruhusa; Hilda 
Mahenge, Ibrahim Lyndama na 
Geofrey Mwinuka wa Njombe.

Watumishi wengine ni Me-
neja wa Biharamulo, Alex Cha-
cha,  maofisa mkoa wa Ilala, 
Stephen Kauzeni, Kimweli, Ngo-
bya, Raphael Meng’alai, Benedict 
Kasele na Nicodemus Mwandago, 
na  Kaimu Meneja wa Ruangwa, 
Florian Rubambwa.

“Nakuagiza Kamishna Mkuu 
wa Mamlaka ya Mapato Tanzania, 
Dk. Edwin Mhede, uwapumzishe 
kazi kuanzia leo ( jana) kwa mu-
jibu wa kanuni ya 37 ya Kanuni 
za Utumishi wa Umma za Mwaka 
2003 na umwagize Mkuu wa 
Idara ya Mambo ya Ndani awa-
chunguze wahusika wote ndani 
ya siku 90 na nipatiwe nakala ya 
taarifa ya uchunguzi na hatua zi-
lizochukuliwa dhidi ya kila mmo-
ja,” alisema.

Dk. Mpango pia alimwagiza 
Dk. Mhede, kufanya uhamisho 
wa lazima wa maofisa waliokaa 
muda mrefu katika kituo kimoja 
cha kazi na kwamba anatambua 
kazi hiyo itagharimu fedha ny-
ingi, lakini ni bora kufanya hivyo. 
Alisema kukaa kwao muda mrefu 
kwenye vituo vyao kunaathiri 
utendaji kwa kuwa wengi wao 
wana mitandao ya kuiba fedha za 
umma. Pia  aliiagiza TRA kusima-
mia kikamilifu matumizi ya EFD 
nchini kote na kubaini stakabadhi 
za kughushi na mashine bandia 

zinazotumiwa na baadhi ya wa-
fanyabiashara wasio waaminifu 
na pia kutoa muda wa siku 15 
kuanzia sasa hadi  Desemba 31, 
kuhakikisha changamoto ya ku-
futikafutika kwa stakabadhi zina-
zotolewa na EFD inapatiwa ufum-
buzi wa kudumu.

“Ili kuweka kumbukumbu ni 
lazima utoe nakala ya risiti kwani 
usipofanya hivyo baada ya siku 
chache inafutika. Jamani kwa nini 
iwe risiti za TRA tu? Mbona kwe-
nye Supermarkets wao hazifutiki! 
Mlishanieleza kuwa sasa mmean-
za kusambaza karatasi za risiti 
ambazo hazifutiki, lakini kiuhali-
sia bado! Hatuwezi kuendelea na 
utaratibu huo bila kufikia mwisho 
wake,” alionya.

Eneo lingine alilotilia mkazo 
Dk. Mpango ni hatua ya baadhi 
ya watumishi wa TRA wasio 
waaminifu wanaowabambikia 
wafanyabiashara kodi kubwa na 
kuzishikilia akaunti zao za benki 
na baadaye kuwadai rushwa, ili 
wawapunguzie kodi jambo al-
ilosema linawakwaza wafanya-
biashara na kuikosesha serikali 
mapato.

“Baadhi ya wafanyabiashara 
hasa wadogo wameanza kuk-
wepa kufanya miamala kupitia 
benki na kuweka fedha za mauzo 
benki kwa sababu taarifa za ben-
ki zinatumiwa na TRA kufanya 
makadirio ya juu mno ya kodi 
kwa kuangalia ukubwa wa mia-
mala ambayo kwa sehemu kub-
wa ni fedha za wafanyabiashara 
wakubwa waliowakopesha bid-
haa wafanyabiashara hao. 

Ninaiagiza Menejimenti ya 
Mamlaka ya Mapato ikalichun-
guze eneo hilo, ili ukadiriaji wa 

mapato uwe wa haki na makadi-
rio hayo yaakisi ukubwa wa bi-
ashara,” alisisitiza Dk. Mpango.

Kuhusu zawadi kwa watoa 
taarifa za wakwepa kodi, Dk. 
Mpango alieleza kuwa kuna 
malalamiko ya watoa taarifa ku-
tolipwa zawadi zao, huku baa-
dhi ya watumishi wa TRA wasio 
waaminifu wakitoa taarifa zao 
kwa wakwepa kodi hali ambayo 
ni hatari kwa usalama na maisha 
yao na kuutaka uongozi wa TRA 
kumwandalia taarifa ya mwaka 
mmoja ya namna walivyowapa 
zawadi watoa taarifa hao ambao 
ni muhimu kwa kuwa wanaokoa 
fedha za serikali.

Alipiga marufuku TRA kufunga 
biashara za wafanyabiashara kwa 
kushindwa kulipa kodi badala 
yake watumie njia ya kukaa nao 
na kujadiliana namna ya kulipa 
kodi hizo na kwamba uamuzi wa 
kufunga biashara uwe wa mwisho 
baada ya njia zote kushindikana 
na mwenye mamlaka ya mwisho 
ya kufanya hivyo ni Kamishna 
Mkuu wa TRA.

Maeneo mengine aliyoyagusia 
na kutoa maelekezo ya kubore-
sha ni pamoja na kuimarisha 
ukusanyaji wa kodi ya majengo, 
kudhibiti ukwepaji wa kodi kwe-
nye biashara ya vyuma chakavu, 
kuongeza ukusanyaji wa kodi ka-
tika sekta ya madini, kubadilisha 
nyaraka kutoka lugha ya Kiin-
gereza kwenda Kiswahili, kureje-
sha imani ya wafanyabiashara 
kwa TRA na kumwagiza Katibu 
Mkuu wa Wizara ya Fedha na Mi-
pango, Doto James, kuanzisha ofi-
si itakayoshughulikia malalamiko 
ya kodi kwa wafanyabiashara na 
wawekezaji.

DC acharaza viboko wanafunzi, w/biashara vyuma chakavu

Na Tumaini Mafie, ARUSHA

MKUU wa Wilaya ya Arusha, Kenan Ki-
hongosi (pichani) amewacharaza viboko 
wanafunzi na wafanyabiashara wa vyuma 
chakavu waliobainika kununua viti vya Shule 
ya Sekondari Sinoni, jijini hapa.

Akitoa adhabu hiyo jana, katika Shule ya 
Sinoni kwa vijana watano waliohusika ku-
nunua viti hivyo, Kihongosi alisema serikali 
inatumia fedha nyingi kwa ajili ya kuhakiki-
sha watoto wanapata elimu, lakini anasikit-
ishwa kuona wafanyabiashara wakinunua 
miundombinu iliyopo kwenye matumizi.

“Serikali inatoa fedha nyingi kuhakikisha 
elimu inaendelezwa ili taifa liondokane na 
ujinga, leo mnanunua kiti Sh. 500, wakati kiti 
hicho kinatengenezwa kwa gharama ya Sh. 

100,000, huu ni ujinga hamfikirii thamani 
ya miundombinu inayotolewa na serikali?” 
Alihoji.

Alimwagiza mkuu wa shule hiyo, ku-
hakikisha watoto walioiba viti wanasimam-
ishwa masomo hadi wazazi watakapolipa 
viti hivyo, pamoja na wafanyabiashara hao 
kupelekwa mahabusu hadi watakaposema 
viti hivyo vinalipwaje.

Alimwagiza pia mwalimu huyo kuhakiki-
sha wanafanya ukaguzi wa vifaa vya shule 
kujua idadi ya vilivyoharibika, kupotea na 
vinavyoendelea kutumika lengo likiwa ni 
kujua hali halisi ya miundombinu ya shule.

Pia, aliongea na baadhi ya wananchi wa 
Kata ya Sinoni, kuwajibika katika elimu za 
watoto wao ikiwa ni pamoja na kusimamia 
vyema watoto kuhudhuria shuleni badala 
ya kuhangaika mtaani kutafuta vyuma 
chakavu na kujihusisha na biashara jambo 
linalosababisha kuwa na tamaa ya kuhari-
bu miundombinu ya serikali.

Wazazi wa wanafunzi waliokamatwa 
walikiri kuwa watoto wao wapo nyumbani 
baada ya kusimamishwa na uongozi wa 
shule hadi kikao cha bodi kitakapofanyika 
kwa ajili ya uamuzi wao.

“Sisi tumelipokea kwa masikitiko jambo 
hili la watoto wetu kuhusishwa na wizi wa 
viti kwa kuwa tunajitahidi kuhakikisha wa-
nasoma, ili watuletee maendeleo baadaye 
wakati mwingine tunalala hadi njaa kwa 
ajili ya kutoa mahitaji yao, lakini matokeo 
yake wanajiingiza kwenye makundi yasiyo-
faa,” alisema Saruni Laizer, mmoja wa wa-
zazi wa watoto waliokamatwa na wizi wa 

viti vya shule.
Vile vile, Mkuu huyo Nteles Lorna, alise-

ma walibaini upotevu wa viti 108 baada ya 
mitihani ya kidato cha nne kufanyika kuto-
kana na viti hivyo kupungua na kwamba 
uchunguzi wa kubaini viti hivyo ulianza na 
kugundulika baadhi ya wanafunzi kuhusika 
na wizi huo.

“Tulianza kuweka mitego hadi kwa wal-
inzi na juzi ilipokuwa Sikukuu ya Uhuru, 
mlinzi aliona watoto hao wakirusha viti juu 
ya ukuta na kuvichukulia nje ya ukuta na 
kuvipeleka kwa wauzaji wa vyuma chaka-
vu,” alisema Lorna.

Operesheni ya kuhakiki miundombinu 
ya shule hiyo ilifanywa na Ofisa Tarafa 
ya Elerai, mkoani hapa, Titho Cholobi na 
baada ya kubaini upotevu huo alimshiriki-
sha Mkuu wa Wilaya.

“Nilipata taarifa kwa wasamaria wema 
na nilifika kuona hali ilivyo, tulifanikiwa 
kuwatembelea wanunuzi waliohusika kwa 
bahati nzuri wamekamatwa, lakini tu-
kawakamata na watoto wanane wanaohu-
sishwa na jambo hili,” alisema Cholobi.

Cholobi alisema kiti kimoja thamani yake 
ni Sh. 100,000,  lakini bila aibu wanunuzi 
wananunua kwa Sh. 500, kama chuma 
chakavu jambo ambalo ni la kuhujumu mi-
undombinu ya serikali.

Kwa upande wake, Diwani wa Kata ya 
Sinoni Michael Kivuyo, alisema kata hiyo 
ina idadi kubwa ya wauzaji wa vyuma 
chakavu pamoja na watoto wanaoacha kwa 
makusudi kwenda shuleni na kujiingiza ka-
tika biashara hiyo.

Nipashe yatunukiwa cheti 
kuripoti uchaguzi mkuu
Na Mwandishi Wetu

GAZETI la Nipashe limetunukiwa cheti 
na Asasi ya Sauti ya Mama Africa Founda-
tion (SAMAFO), kwa kuhabarisha umma 
kuhusu elimu ya mpigakura na ushiriki 
wa upigaji kura.

SAMAFO imetambua mchango wa Ni-
pashe katika kuripoti taarifa mbalimbali 
kuhusu uchaguzi kuanzia kipindi cha 
kampeni hadi siku ya uchaguzi mkuu wa 
Oktoba, 28, mwaka huu.

Vyombo vilivyotunukiwa vyeti ni vituo 
vya redio 13 za jijini Mbeya na Nipashe 
upande wa magazeti. Akitoa vyeti hivyo 
kwa niaba ya asasi hiyo, mwishoni mwa 
wiki, Mkuu wa Wilaya ya Mbeya, Wil-
liam Ntinika, alivipongeza vyombo vya 
habari, ikiwamo gazeti hili kwa kutoa 
habari kuhusu uchaguzi wa mwaka huu.

“Tunaipongeza sauti SAMAFO kwa ku-
tambua mchango wa vyombo vya habari 
na kuwapa zawadi ya vyeti, uchaguzi 
ulikuwa wa amani na utulivu,” alisema 
Ntinik na kuongeza...

“Tasnia ya habari ina nafasi kubwa 
katika kutoa taarifa hata kipindi cha co-
rona tulitegemea taarifa kutoka kwao, 
hatimaye tukaishinda corona kwa kum-
womba Mungu, mwaka huu ni kipekee.”

Ntinika alisema pia yeye binafsi anavi-
pongeza vyombo vya habari katika mkoa 
wa Mbeya, vilivyoshiriki katika uch-

aguzi kwa kutoa matokeo na hatimaye, 
kutangazwa Rais John Magufuli kuwa 
mshindi wa kiti cha urais.

Mkurugenzi Mtendaji wa SAMAFO, 
Tabitha Bugali, alisema waliona ni vy-
ema kuongeza nguvu ya kuelimisha 
umma kupitia vyombo vya habari, iki-
wamo gazeti pamoja na redio 13 za jijini 
humo.

“Gazeti la Nipashe kupitia mwandishi 
wao Christina Mwakangale aliandika 
habari kwetu juu ya elimu ya mpigakura 
na kuzitoa kwenye gazeti, hususan ku-
utoa ushawishi wanawake kupigakura 
na walemavu kupewa kipaumbele,” 
alisema Bugali. “Tumeona tuseme asante 
na kutoa shukrani zetu hizi  kwa kupitia 
cheti hiki kiwe kumbukumbu na alama 
ya shukrani zetu kwao,  naomba wapo-
kee na kutukubali,” alisema Bugali.

Pia, aliongeza kwa kuishukuru Tume 
ya Taifa ya Uchaguzi (NEC), Wakurugenzi  
wa Halmashauri za Mbeya Jiji na Mbeya 
DC, watendaji wa kata, mitaa, vitongoji, 
wenyeviti na wananchi walioitikia miku-
tano ya uelimishaji.

Alisema elimu kwa wapigakura, ili-
saidia kuwapa mwanga na uhuru wa 
kuchagua kile wanachoona kinafaa.

Bugali alisema asasi hiyo iliyafikia 
makundi maalumu katika jamii, ikiwamo 
yote ya wanawake, watu wenye ulemavu, 
vijana na wazee katika maeneo tofauti ya 
jijini Mbeya, wakati wa kampeni.

Waagizwa kasi ya
ukusanyaji mapato
Na Marco Maduhu, SHINYANGA

MADIWANI wa Halmashauri ya Manispaa ya 
Shinyanga, wameagizwa   kusimamia  ukusan-
yaji mapato, ili serikali ipate fedha za kutekeleza 
miradi ya maendeleo kwa wananchi.

Mkuu wa Wilaya ya Shinyanga, Jasinta Mbone-
ko, alitoa agizo hilo juzi wakati wa kuapishwa 
madiwani wa Halmashauri ya Manispaa ya Shin-
yanga.

Alisema madiwani wana jukumu la kwenda 
kusimamia ukusanyaji mapato, ili serikali ipate 
fedha ambazo zitatekeleza miradi mbalimbali 
ya maendeleo, ikiwamo ujenzi wa vyumba vya 
madarasa.

“Mnapokuwa kwenye usimamizi wa ukusan-
yaji mapato, hakuna kumfumbia mtu macho 
kwa sababu serikali ambayo haikusanyi mapato 
haiwezi kusonga mbele,” alisema Mboneko.

Pia aliwataka madiwani hao wakasimamie fed-
ha za miradi ya maendeleo ambayo inatekelezwa 
kwenye maeneo yao, ili ijengwe kwa kiwango 
kinachotakiwa pamoja na kuibua miradi mipya.

Naibu Waziri wa Nchi Ofisi ya Waziri Mkuu, 
Kazi, Vijana na Ajira, Patrobas Katambi, ambaye 
ni Mbunge wa Shinyanga Mjini, aliwataka madi-
wani hao, wakafanye kazi ya kuwatumikia wa-
nanchi na si kutanguliza maslahi yao binafsi.

 Mstahiki Meya wa Manispaa ya Shinyanga, 
David Nkulila, aliahidi ataisimamia vizuri hal-
mashauri kwa kushirikiana pia na madiwani, 
ili kuhakikisha mji wa Shinyanga una kuwa ki-
maendeleo.

Na Waandishi Wetu

B
AADHI ya wakulima wa 
ndizi nchini, wamelala-
mika kuporomoka kwa 
soko la bidhaa zao kiasi 

cha kulazimika kuuza kwa bei ya 
hasara na wengine kutupa bidhaa 
zao zinapooza.

Uchunguzi wa Nipashe katika 
mikoa ya Kilimanjaro, Arusha, 
Kagera na Mbeya, umebaini bei ya 
zao hilo imeporomoka na baadhi 
ya wakulima wanalazimika kuuza 
mkungu wa ndizi kwa Sh. 500.

Nipashe ilipomtafuta Waziri wa 
Kilimo, Profesa Adoph Mkenda, ku-
zungumzia suala hilo, alisema  kwa 
sasa msisitizo  wameuweka katika 
uwekezaji na biashara kuhakiki-
sha mazao yanayozalishwa  nchini 
yanaongezwa thamani. 

Alisema uongezwaji wa thamani 
katika mazao yote utasaidia kum-
wongezea mkulima kipato   na ku-
leta unafuu wa maisha kiuchumi. 

“Kwa sasa serikali inaendelea ku-
wasisitiza wananchi kujiunga katika 
ushirika ili wawe na sauti moja  na 
kutafuta masoko kwa pamoja ikiwa 
bidhaa hizo zitaongezwa thamani,” 
alisema.  

Gladness Kiungai, mfanyabiasha 
wa ndizi katika Soko la Tengeru, 
alisema kwa miaka miwili sasa bei 
ya ndizi imeshuka ukilinganisha na 
miaka ya nyuma.

Alikumbusha kuwa mwaka 2018, 
mkungu mkubwa wa ndizi wenye 
vichani 10 walikuwa wakiuuza kati 
ya Sh. 50,000 na 70,000 lakini kwa 
sasa wanauuza kwa Sh. 20,000 hadi 
Sh. 25,000.

“Mwaka 2018, kati ya Oktoba hadi 
Desemba ndizi zilikuwa zinauzwa 
kwa bei ya Sh. 50,000 hadi 70,000, 
lakini kuanzia mwaka 2019, bei ime-
shuka sana,” alilalamika Gladness.

Alisema kufungwa kwa mipaka 
kutokana na ugonjwa wa Covid-19 
na kutokuwapo kwa soko la uhakika 
la kuuzia bidhaa hiyo, kumechangia 
kushuka kwa bei ya ndizi.

“Mipaka ilipofungwa kutokana 
na ugonjwa wa corona, wanunuzi 
walisitisha kununua ndizi. Pia, ku-
fungwa kwa baadhi ya hoteli kubwa 
za kitalii katika Mkoa wa Arusha 
kuliathiri na kusababisha bei ya 
ndizi kushuka kwa kasi,” Gladness 
alibainisha.

Mfanyabiashara mwingine wa 
ndizi jijini Arusha, Beatrice Nan-
yaro, alitaja sababu nyingine ya 
kuporomoka kwa bei ya ndizi kuwa 
ni kushuka thamani kutokana na 
ongezeko la wakulima wa zao hilo 
ilhali hakuna wanunuzi.

“Mwaka huu wa 2020, ndizi 
zimeshuka kabisa, ukienda sokoni 
unanunua kwa Sh. 1,500 hadi 3,000 
mkungu wa ndizi ambao awali uli-
kuwa ukiuzwa kiasi cha Sh.10,000.

“Ugonjwa wa corona na kuko-
sekana kwa soko la nje la uhakika 
kumeathiri sana kilimo cha ndizi, 
kimekuwa kilio kikubwa kwa 
wakulima, tunaiomba serikali yetu 
itusaidie kutafuta soko la uhakika 

Soko la ndizi laporomoka

kwa kuwa biashara hii ndiyo inatu-
ingizia kipato cha kulisha familia na 
kusomesha watoto wetu,” alisema .

Mary Kiungai na Sifaeli Akyo, 
wakulima wa ndizi katika Kitongoji 
cha Stoni, Kata ya Sing’isi, walisema 
kilimo cha ndizi kilikuwa kikiwanu-
faisha awali kwa kuwa waliuza ndizi 
kwa bei ghali.

“Miaka ya nyuma mwezi kama 
huu (Desemba) tulikuwa tunawau-
zia wafanyabiashara ndizi kwa 
gharama ya juu, lakini mwaka huu 
tena mwezi Desemba tunaotege-
mega bei kupanda, imekuwa tofauti 
kabisa, ndizi zimekuwa bwerere.

“Kwa sasa kilimo cha ndizi kime-
kuwa hasara kwa wakulima kwa 
kwa tunauza ndizi mkungu Sh. 
500 mpaka 1,000 kwa kuwa wa-
fanyabiasha nao wanasema hakuna 
wanunuzi,” Akyo alilalama.

Mwenyekiti wa wafanyabiashara 
wa ndizi katika Soko la Tengeru, 
Angness Kitomari, alisema kushuka 
kwa bei ya bidhaa hiyo, kumesaba-
bishwa na kuyumba kwa uchumi 
kutokna na mlipuko wa virusi vya 
corona na ongezeko la wakulima 
wa zao hilo. Alisema awali kulikuwa 
na wasafirishaji wa bidhaa hiyo 
waliyoipeleka Kenya kupitia Mpaka 
wa Namanga lakini kutokana na 
corona, mipaka ilifungwa, hivyo 
wanunuzi hao hawaendi tena kwe-
nye masoko kununua zao hilo.

VIWANDA VIDOGO
Mkoani Kilimanjaro, wakulima 

wa ndizi wanaiomba serikali  ku-
wasaidia mashine zitakazowasaidia 
kuanzisha viwanda vidogo vya 
kuongeza thamani zao hilo.

Wamesema kwa sasa mkungu 
mmoja wanauuza shambani kwa 
Sh. 2,500 kutoka Sh. 10,000 walivy-
ouza awali na wakati mwingine hali 
inakuwa mbaya zaidi na kulazimika 
kuuza mkungu kwa Sh. 500. 

Katika Soko la Mwika wilayani 
Moshi, mkulima Neema Urio, aliam-
bia Nipashe juzi kuwa walikuwa 
wakiuza  mkungu mmoja kwa Sh. 
10,000 kwa ndizi za vichane  sita na 
Sh. 25,000 kwa ndizi za vichane 15.

“Kwa sasa hakuna soko kabisa, 

ndizi ya vichane vitatu inauzwa kwa 
Sh. 500 na ya vichane 15 inauzwa 
kwa Sh. 3,000 hadi 5,000, tunaiom-
ba serikali kuangalia namna ya ku-
wasaidia wakulima ili kujikimu  kiu-
chumi,” alisema.

Zawadi Uwiso, mkulima  wa Uru 
Mawela, alisema zipo baadhi ya aina 
ya ndizi  hazina soko kabisa, hivyo 
wakulima kulazimika kuziacha zio-
zee shambani. 

“Hii inasababisha mkulima ku-
tonufaika na zao hilo kwani kwa 
sasa imepelekea hadi pombe ya 
mbege kushuka kutoka Sh. 15,000 
kwa ujazo wa lita 20 hadi kufikia Sh. 
6,500,” alibainisha.

Delisia Masawe, mkazi wa Kata 
ya Kisale wilayani Rombo, alisema 
soko hilo kushuka ni kutokana na 
mipaka ya nchi za jirani kufungwa 
tangu kulipuka kwa ugonjwa wa 
Covid-19.  Alisema mkungu ulioku-
wa unauzwa Sh. 25,000 kwa sasa 
unauzwa Sh. 3,000 hadi 5,000. 

“Kwa sasa ndizi zinaiva shambani,  
hatuna sehemu ya kupeleka,  hata 
tukipeleka sokoni bado gharama ni 
kubwa sana hasa katika kusafirisha, 
nako ukifika hakuna masoko.

 “Kipindi cha nyuma, tulikuwa 
na uwezo wa kusafirisha ndizi hadi 
Dar es Salaam kwa ajili ya kusafiri-
sha nje, lakini kwa sasa  wafanya-
biasha hao wamekuwa wakichukua 
kiasi kidogo cha kutosheleza Dar na 
mikoa jirani,” alisema.

Teddy Felix, mfanyabiasha wa 
ndizi katika Kijiji cha  Uru Kitandu, 
alisema awali walikuwa wanapakia 
gari aina ya fuso 10 hadi 12 kwa siku  
lakini sasa zinapita hadi siku mbili 
bila kupata kazi ya kupakia ndizi.

Mkurugenzi wa Wilaya ya Rombo, 
Godwine Chacha, alisema kwa sasa 
kumekuwa na ongezeko la ndizi na 
kudorora kwa bei ya zao hilo kuto-
kana na mipaka kufungwa.

Alisema kuwa katika kuhakiki-
sha wanatatua tatizo hilo, Wizara 
ya Kilimo imeichagua Rombo kuwa 
miongoni mwa wilaya 30 ambazo 
zinatarajiwa kuboresha sekta ya 
kilimo  na mifugo.

Alisema miongoni mwa mazao 
waliyoyandikwa kuingia kwenye 

mradi ni parachichi, ndizi  na ka-
hawa. 

“Ndizi nyingi kutoka za Rombo 
zinauzwa nchi jirani ya Kenya  la-
kini kufuatia mlipuko wa Covid-19, 
Watanzania wengi wamekuwa na 
hofu ya kupeleka ndizi huko.

“Tumefanya jitihada mbalim-
bali za kuhakikisha tunawasaidia 
wakulima wetu ikiwa ni pamoja na 
kushirikisha mashirika yasiyo ya ki-
serikali kuwekeza katika uongezaji 
wa thamani.

“Pia, kuna taasisi binafsi ambayo 
kwa sasa ipo wilayani Rombo in-
awaelimisha wakulima namna bora 
ya kuacha tabia ya kuuzia mazao ya 
ndizi yakiwa shambani na badala 
yake kukusanya na kutafutafa soko 
la pamoja katika mikoa mbalimbali 
ndani ya nchi,” alisema.

Simoni Msoka, Ofisa Kilimo Mkoa 
wa Kilimanjaro, alisema ndizi mkoa-
ni huko zimeongezeka kwa kiwango 
kikubwa kutokana na mvua nyingi 
zilizonyesha, hivyo kuwa nafuu kwa 
mlaji na tatizo kwa mkulima.

Alisema jitihada za makusudi zi-
naendelea katika kuhakikisha wa-
napatikana wawekezaji watakaosa-
idia kuongeza thamani kwa bidhaa 
hizo ili kuleta tija kwa mkulima.

Mkoani Kagera, baadhi ya wakuli-
ma wa zao hilo wamelalamikia ku-
kosekana kwa soko, hivyo kuende-
sha kilio kwa hasara.

Ruga Chiiza, mkulima wa zao hilo 
kutoka Kata ya Kitwe  wilayani Ky-
erwa, alisema soko limeshuka na 
kuna haja serikali kuandaa mkakati 
kuwanusuru wakulima.

Chiiza alisema  amefanya kazi 
hiyo kwa zaidi ya  miaka 20 na 
kwamba kumekuwa na mabadiliko 
ya bei kupanda mara kwa mara 
lakini mwaka huu wanashuhudia 
kushuka zaidi. Alisema ndizi sham-
bani inauzwa kwa Sh. 1,500  hadi 
4,000 kwa mkungu kutegemea na 
ukubwa na ubora wa bidhaa.

“Maandalizi yanategemea eneo 
la ukubwa wa ardhi, mimi nina 
ekari mbili, kwa mwezi ninavuna 
mikungu zaidi ya 30 au kwa wiki 12, 
ukiangalia gharama nimetumia Sh. 
milioni moja, mbolea gari ndogo Sh. 

nKagera, Kaskazini walia, Mbeya kicheko 25,000  na kubwa ni Sh. 50,000. Hii 
bei ya sasa ni hasara tupu,” alilala-
mika.

Ofisa Kilimo wa Mkoa wa Kagera,  
Baraka Rwise, alikiri uzalishaji wa 
zao umekuwa mwingi,  lakini tatizo 
liko kwenye upatikanaji wa soko.

Alibainisha kuwa Mkoa wa Kag-
era unazalisha ndizi takribani tani 
milioni 2.4 kwa mwaka lakini ni 
nusu tu inayouzwa na kutumika na 
kiasi kingine kinaharibika.

MBEYA HALI TOFAUTI 
Wakati hali ya soko ikiwa mbaya 

kwa mikoa ya Kagera, Arusha na 
KIlimanjaro, mkoani Mbeya bei ya 
ndizi imepanda kutoka wastani wa 
Sh. 8,000 hadi 13,000 kwa mkungu 
mmoja ndani ya kipindi cha miezi 
miwili kuanzia mwezi Novemba 
katika baadhi ya masoko ya Jiji la 
Mbeya.

Kupaa kwa bei ya bidhaa hizo 
kunadaiwa kusababishwa na hali ya 
hewa katika kipindi hiki cha baridi 
wilayani Rungwe, mahali ambako 
ndizi hizo zinalimwa kwa wingi kul-
inganishwa na maeneo mengine ya 
mkoa huo.

Wafanyabiashara wa soko la Uy-
ole wanasema katika kipindi hiki 
cha baridi wilayani Rungwe, ndizi 
huchelewa kukomaa na hivyo ku-
sababisha uhaba wa zao hilo soko-
ni.

Mmoja wa wafanyabiashara hao, 
Salome Medson, alisema pamoja 
na kwamba ndizi hizo zimepanda 
sokoni na hata kwa wakulima.

“Ndizi zinapokuwa chache soko-
ni, bei inaongezeka kwa sababu 
kiwango cha ndizi kinachopati-
kana huwa hakitoshelezi mahitaji 
ya wateja na hivyo tunalazimika 
kuongeza bei,” alisema Salome.

Mfanyabiashara wa ndizi katika 
Soko la Kiwira wilayani Rungwe, 
Sifa Mwanjejele, aliliambia Nipashe 
kuwa ndizi aina ya jamaika wana-
nunua shambani kati ya Sh. 2,500 
na 3,000 kwa mkungu na kuzi-
uza kwa bei ya kati ya Sh. 3,500 na 
4,000. Alisema ndizi aina ya matoki 
zinauzwa kati ya Sh. 6,000 na 7,000 
kwa mkungu na kwamba bei hizo 
kwa sasa zimepanda kutokana na 
hali ya upatikanaji kuwa ngumu 
kipindi hiki.

“Hizi ndizi zikifika kwenye Soko 
la Kiwira, tunawauzia wateja wa 
Malawi kuanzia Sh. 10,000 na kue-
ndelea lakini kwa miezi ya nyuma 
hasa mwezi Oktoba, hakuna ndizi 
ambayo ilikuwa inauzwa kwa bei ya 
zaidi ya Sh. 8,000,” alisema Sifa.

Mwaka 2017 Makamu wa Rais, 
Samia Suluhu Hassan, akiwa ziarani 
mkoani Mbeya, aliwaagiza viongozi 
wa Halmashauri ya Wilaya ya Rung-
we kuweka mfumo mzuri wa uuzaji 
wa zao hilo ili wakulima wanufaike 
badala ya mataifa jirani ikiwamo 
Malawi, Zambia na Afrika Kusini 
kunufaika. 

Imeandikwa na Nebart Msok-
wa, Mbeya. Mary Mosha, Moshi. 
Allan Isack, Arusha na Restuta  
Damia, Bukoba

HABARI kitaifa

Asimulia alivyomwagiwa 
tindikali ugomvi wa mali
Na Shaban Njia, KAHAMA

 MKAZI wa Mtaa wa Nyakato Kata ya Nyas-
ubi, Halmashauri ya Mji wa Kahama, Specioza 
Sylvester, amesimulia alivyomwagiwa tindikali 
akiwa jijini Mwanza baada ya kugombana na 
mumewe, Richard Majenga, alipotaka ku-
gawana mali walizokuwa wakizimiliki. 

Sylvester alitoa simulizi hiyo jana alipotem-
belewa na Waziri wa Katiba na Sheria, Dk. 
Mwigulu Nchemba, akimweleza alivyofany-
iwa kitendo hicho na watu wasiojulikana na 
mume wake kuanza kuuza mali walizokuwa 
nazo zikiwamo nyumba, magari, viwanja na 
shule.   Alisema alimwagiwa tindikali mwaka 
2015 akiwa katika matembezi jijini Mwanza, al-
ipokuwa amehamishia makazi yake baada ya 
kutengana na Majenga kutokana na mgogoro 
wa umiliki wa mali walizozitafuta walipokuwa 
wanaishi pamoja. 

  “Baada ya kupata madhara haya, familia 
yangu ilifanya uchunguzi na kubaini watu 
waliotekeleza tukio hilo walitumwa na mume 
wangu ili aniue na yeye amiliki mali tulizo-
chuma pamoja. Nilipopona nilifuatilia suala 
hili kwenye vyombo vya sheria, lakini sikupata 
msaada,” alisema.  

Mwaka 2007, alisema walifunga ndoa na 
mwaka 2008 walijenga shule ya msingi ( Je-
rusalemu) na nyumba mbili na mwaka 2013 
iliibuka migogoro ndani ya ndoa na kuchukua 
hatua ya kuachana na mume wake kumuoa 
mwalimu wake aliyekuwa akifundisha katika 
shule hiyo na wanaishi pamoja mpaka sasa.

  Kutokana na suala hilo, Waziri Nchemba 
ameiagiza Kamati ya Ulinzi na Usalama ya 
Wilaya kuchunguza upya  shambulio la kum-
wagiwa tindikali kwa mwanamama huyo na 
kusitishwa kwa uuzwaji wa mali zinazomiliki-
wa baina yake na mumewe.

 Dk. Nchemba alisema sheria na mahakama 
imechezewa vya kutosha, hivyo ni lazima hat-
ua kali za kisheria zichukuliwe. 

“Hakikisheni mnachunguza tukio hilo kwa 
kina na kunipatia taarifa na kuzuia uuzwaji wa 
magari unafanywa na Richard Majenga wakati 
bado kesi iliyofunguliwa dhidi yake ikiendelea 
kusikilizwa.

Jela maisha kwa kumbaka mtoto
Na Said Hamdani, LINDI 

MAHAKAMA ya Wilaya ya Lindi, imemhuku-
mu Ally Kacha (27) mkazi wa Kijiji cha Simana, 
Mtama, kifungo cha maisha jela baada ya ku-
kutwa na hatia ya kumbaka mtoto wa umri wa 
miaka mitatu. 

Hukumu hiyo ilitolewa juzi na Hakimu 
Mkazi Mfawidhi wa Mahakama hiyo, Maria 
Batraine, baada ya kuridhishwa bila shaka na 
ushahidi uliotolewa na upande wa mashtaka. 
Kabla ya kutolewa kwa hukumu hiyo, mshtak-
iwa aliulizwa kwa nini asipewe adhabu kali 
kwa kosa lililokuwa mbele yake na kujitetea 
kuwa alikumbwa na ibilisi wa mapenzi, huku 
akiiomba mahakama imwonee huruma kwa 
madai kwamba bado ni kijana na ana mke na 
watoto wanaomtegemea. 

“Mheshimiwa Hakimu kwa vile mahakama 
imeshaniona nina hatia, naomba inionee hu-
ruma na sitarudia tena kosa la aina hii kwani 
ni ibilisi tu alinipitia,” alijitetea. 

Baada ya utetezi huo, Mwanasheria wa Seri-
kali, Emmanuel John, alisimama na kuiomba 
mahakama kumpatia mshtakiwa adhabu kali 
ili iwe fundisho kwake na wengine wenye 

tabia za aina hiyo, ikizingatiwa aliyemfanyia 
ukatili huo ni mtoto mdogo. 

Pia John alidai kuwa unyama unaodaiwa 
kufanywa na    mshtakiwa pamoja na ripoti 
na ushahidi uliotolewa na daktari, inaonye-
sha mtoto huyo alivyoumizwa na nguvu 
kubwa iliyotumiwa na mlalamikaji wakati wa 
utekelezaji wa tendo hilo.

Akitoa hukumu hiyo, Hakimu Batraine 
kupitia vifungu 130 kifungu kidogo cha (1) 
kifungu (2) (a) pamoja na 131 kifungu kidogo 

cha (3) Sheria ya Kanuni ya Adhabu Sura 16 ya 
mwaka 2019, alisema amesikiliza maombi ya 
pande zote mbili na kueleza kutokana na she-
ria kumfunga mikono, anamhukumu mshtak-
iwa kifungo cha maisha jela. Licha ya kifungo 
hicho, mahakama iliamuru mshtakiwa kumli-
pa mlalamikaji fidia ya Sh. milioni tatu ili zim-
wezeshe kuendelea na matibabu kutokana na 
majeraha aliyoyapata sehemu za siri. 

Awali, ilidaiwa mahakamani hapo na mwa-
nasheria John kuwa Agosti 24, mwaka huu, 

majira ya mchana, mshtakiwa akiwa anatam-
bua kuwa kitendo anachokifanya ni kosa, al-
imbaka mtoto huyo kisha kumharibu sehemu 
za siri na kumsababishia maumivu makali.

Mwanasheria huyo alidai kwamba mshtak-
iwa alikamatwa na wananchi waliokuwa 
wakipita njia baada ya kusikia kelele za mtoto 
huyo na walipofuatilia, walimkuta (mshtak-
iwa) akijiandaa kuvaa nguo zake tayari kwa 
kukimbia baada ya kuona watu wakifuatilia 
kwenye eneo walilokuwapo na mlalamikaji.

UWAPO wa vituo vya malezi ya watoto (Day Care) umesaidia sana 
kuwapunguzia changamoto wazazi wengi ambao wamekuwa 
wakihangaikia malezi ya watoto wao wanapokuwa kazini na kwe-
nye shughuli za biashara.

Wazazi wenye watoto wadogo hususan kinamama wamekuwa 
wakipata tabu kutokana na kutokuwa na uhakika kama watoto 
waliowaacha nyumbani wako salama ama wamepata huduma 
zinazotakiwa.

Wasiwasi huo hutokana na wasichana wasaidizi wa kazi wengi 
wao kutowajibika katika kutekeleza majukumu yao ya kazi.

Kutokana na hali hiyo, kinamama huona ni muhimu kuwapele-
ka watoto kwenye vituo vya malezi, ambako kuna uhakika wa 
kupatiwa huduma bora na baada ya shughuli za kazi  kuwakuta 
wakiwa salama. Mahitaji hayo ndiyo yaliyosababisha kasi ya kuan-
zishwa kwa vituo hivyo, kiasi kwamba vingine vinaanzishwa bila 
kufuata sheria, kanuni na taratibu.

Yapo malalamiko kuwa kuna watu wamevianzisha katika maz-
ingira hatarishi na yasiyo rasmi, huku mengine yakidaiwa kuwa 
vichochoroni, hivyo kwenda kinyume cha malengo ya kuan-
zishwa kwake.

Inawezekana wazazi wanasita kutoa taarifa za kulalamika pen-
gine kutokana na vituo kutoza gharama ndogo. Hali hiyo inaonye-
sha kwamba baadhi ya mamlaka za serikali haziwajibiki, kutokana 
na kutochukua hatua.

Hata hivyo,  tunaona kuwa hatua iliyochukuliwa na Wizara ya 
Afya, Maendeleo ya Jamii, Jinsia, Wazee na Watoto inaweza ku-
weka sawa mambo, na kuvisanya vituo hivyo kuwa mahali salama 
kulelea  watoto wetu.

Wizara hiyo imetoa siku 14 kwa wamiliki wa vituo hivyo, kureke-
bisha kasoro ili watoto hao walelewe katika mazingira sahihi na 
kwa kujibu wa sheria. 

Katibu Mkuu wa Wizara hiyo (Idara Kuu ya Maendeleo ya 
Jamii), Dk. John Jingu, alitoa agizo hilo jijini Arusha mwishoni mwa 
wiki baada ya kutembelea baadhi ya vituo na kubaini kutozingatia 
masharti ya utoaji wa huduma kwa watoto kama ilivyoainishwa 
kwenye sheria na miongozo.

Alibaini kwenye kituo kimoja kuwa eneo lake halikidhi vigezo 
na mazingira ya kuwa kituo cha malezi ya watoto mchana, hivyo  
nawapa wamiliki wake wiki mbili warekebishe upungufu wote na 
mtafute eneo jingine.

Pia aliwaagiza maofisa ustawi kwenda  kufanya ukaguzi baada 
ya siku 14, kama hawajakidhi serikali itakifunga, akisema huduma 
ya malezi kwa watoto inapaswa kuzingatia vigezo mbalimbali, 
ikiwamo vyumba vya madarasa, viwanja vya michezo na wahu-
dumu wa kutosha na wenye sifa.

Alisema wizara imepanga kufanya operesheni maalum kwenye 
vituo hivyo nchi nzima, ili kuendana na matakwa ya Sheria ya 
Mtoto Na. 21 ya mwaka 2009.

Ushahidi wa ukiukwaji wa sheria unaofanywa vituo hivyo 
ulitolewa na baadhi ya wasimamizi wa vituo vilivyokaguliwa, 
kwamba vinaendeshwa kinyume cha utaratibu ikiwamo kutoku-
wa na usajili na mazingira yasiyofaa kwa malezi ya watoto.

Pamoja na Katibu Mkuu huyo kuwaagiza maofisa Ustawi wa 
Jamii kuvikagua vituo mara kwa mara ili kubaini kasoro na kuzi-
tafutia ufumbuzi, bado tunasisitiza kuwa uwekwe utaratibu wa 
kuwabana maofisa hao kufanya ukaguzi huo.

Ikiwezekana kila baada ya miezi mitatu au sita, vinginevyo, 
wengi hawatafanya hivyo kutokana na utendaji wa kimazoea wa 
kukaa maofisini.

Na Yasmine 
Protace

NENO ukatili limekuwa likitajwa 
karibu kila siku, kupitia vyombo 
mbalimbali vya habari na hata 
watu mbalimbali utasikia wa-
nazungumza mtu kafanyiwa 
ukatili.

Ukatili upo na umekuwa 
ukifanywa na baadhi ya watu 
kwa kuwafanyisha watoto, wa-
nawake na hata watu wa jinsia 
tofauti madhila tofauti.

Sababu za ukatili huo zime-
kuwa zikitajwa kwa namna 
tofauti kwamba upo ukatili wa 
kupigwa, wa kingono, maneno 
na hata kibiashara.

Ni baadhi ya mfano wa 
matukio ya ukatili. Muhimu ni 
jamii kuwa na nguvu ya pamoja 
ili kuutokomeza, katika 

nguvu ya pamoja kusaka 
mafanikio. Tunapozungumzia 
nguvu ya pamoja, tunamaani-
sha kuwa hata wanapofanyiwa 
matukio ya ukatili, wanapaswa 
watoe taarifa ili wahusika wa-
chukuliwe hatua stahiki kishe-
ria. Na wale wanapofanyiwa 
ukatili watoe taarifa, ni muhimu 
kutoa  ushirikiano, hasa pale zi-
napofunguliwa ili mtuhumiwa 
akipatikana, hatua ichukuliwe.

Kama jamii ikisimama vizuri 
kusonga mbele, walalamikaji 
na mashahidi wakajitokeza ma-
hakamani, ni hali itakayosaid-
ia  kuondokana na ukatili, kwa 
sababu kuna hatua ya kusonga 
mbele kufikia mafanikio ya uko-
meshaji.

Katika kupambana na 
matukio ya   ukatili wa kijinsia, 
serikali imeanzisha jumla ya 
kamati 16,313 ambazo zipo kila 
kona ya nchi, kwa ajili ya ku-
pambana na matukio ya ukatili.

Dalius Demasi, Ofisa Ustawi 
wa Jamii kutoka   Wizara ya 
Afya Maendeleo ya Jamii, Jinsia 
Wazee na Watoto, katika maa-
dhimisho ya Siku 16 za Kupinga 

Ukatili wa Kijinsia, jijini Dar es 
Salaam. Demasi anasema, kati-
ka viwanja vya TGNP Mtandao, 
kwamba kuanzishwa kamati 
hizo kila kona ni mikakati ya ku-
pambana na ukatili.

Anaongeza kuwa serikali im-
etekeleza  mpango wa kupam-
bana na ukatili ambao mpango 
huo upo katika ilani na serikali 
imefanya jitihada mbalimbali 
kuanzisha mafunzo ya kuwalin-
da wanawake na watoto dhidi 
ya matukio ya ukatili.

Ofisa huyo wa Ustawi wa 
Jamii, anaongeza kuwa ka-
tika kupambana na matukio ya 
ukatili madawati ya kusikiliza 
matukio hayo yameanzishwa 
Magereza, Polisi na vyuo vi-
kuu, lengo ni kupata taarifa za 
matukio ya ukatili wa kijinsia na 
kuyashughulikia.

“Mbali na kuanzishwa kwa 
madawati magereza, polisi na 
vyuo, pia wameanzisha mada-
wati katika baadhi ya shule, ili 
wanafunzi waweze kutoa  taar-
ifa pale wanapofanyiwa ukatili 
wa kijinsia,” anasema.

Anna Makinda, mgeni rasmi 
katika maadhimisho hayo am-
bayo asasi ya TGNP Mtandao 
hivi karibuni iliyaadhimisha ka-
tika mkazi yao, anasema katika 
kutokomeza ukatili unatakiwa 
kuwapo nguvu ya pamoja.

Mama huyo aliyewahi kuwa 
Spika wa Bunge nchini, anase-
ma kila mmoja katika nafasi 
yake anatakiwa kupaza sauti, 
ili kuhakikisha ukatili huo una-
tokomea.

“Kila mmoja katika nafasi 
yake apaze sauti ya kuzungum-
zia ukatili wa kijinsia, kwani 
kutokomeza ukatili wa kijinsia 
ni kulinda haki za binadamu,” 
anasema.

Anaeleza kuwa, Taifa lisilo 
na ukatili wa kijinsia ndilo le-

nye maendeleo na haki za bi-
nadamu ni lazima zizingatiwe, 
hivyo usalama wa wanawake na 
watoto ni muhimu sana  katika 
kuwalinda dhidi ya ukatili.

Mama huyo anautafsiri ukatili 
wa kijinsia unaigharimu dunia, 
huku akitaja takwimu za kitaifa 
za mwaka 2015/2016, kwamba 
kuna asilimia 40  ya wanawake 
wenye umri kati ya miaka 15 na 
49, walishafanyiwa ukatili wa ki-
pigo na ngono.

Anaitaja mikoa ya Kagera, 
Mwanza na Kigoma kuna 
matukio ya ukatili yanay-
oongezeka katika jamii na ina-
takiwa elimu muhimu kupun-
guza ongezeko la ukatili wa 
kijinsia.

Hadi sasa serikali imesha-
tekeleza mikakati   ya kupam-
bana na matukio ya ukatili, 
akirejea lengo la mwaka 2022 li-
nanuia kufika mbali kupunguza 
matukio ya ukatili dhidi ya wa-
nawake na watoto na Makinda 
anaongeza kuwa, ni hali inayok-
waza uchumi nchini.

Mkurugenzi Mtendaji wa 
TGNP Mtandao, Liliani Liundi, 
anasema kuwa  Kampeni ya 
Kupinga Ukatili wa Kijinsia ya 
Siku 16 Kitaifa, anatoa mfano 
wa kwingineko kwamba kuna 
historia wanawake watatu ku-
toka visiwa vya Dominika, wali-
uawa  baada ya kupinga ukatili 
kwa jinsia yao.

Anasema mwaka 1999  du-
niani ilipitishwa   rasmi Siku 
ya Kupinga Ukatili wa Kijinsia, 
katika kupambana na matukio 
ya ukatili duniani na jamii ina-
takiwa kuwa mstari wa mbele 
kupinga.

“Wanapofanyiwa ukatili 
wengi wao, hawazifikii ndoto 
zao   ambazo walikuwa wame-
jipanga hapo baadaye walitaka 
wawe kina nani,” anasema.

Vita ukatili jinsia, tunapaswa
kuwa pamoja kusaka suluhu

 Muungwana Lazima Nilonge

Ustawi jamii wabanwe 
ukaguzi wa ‘Day Care’

Nipashe hutolewa na kuchapishwa na:

THE GUARDIAN LIMITED

Mhariri Mtendaji :  Beatrice Bandawe
Meneja Usambazaji na Masoko: Emmanuel Lyimo, 0716 500500
Mapokezi: 0745 700710
Matangazo:  0782 253676
Baruapepe:	     advertise@guardian.co.tz
Website: 		     www.ippmedia.com
 		      www.epaper.ippmedia.com

Mwambe, bosi Standard Chartered  wamlilia Patel
Na Mwandishi Wetu 

WAZIRI wa Viwanda na Biashara, 
Geoffrey Mwambe anatoa salamu 
za pole kwa familia, ndugu jamaa na 
marafiki kutokana na kifo cha Mwe-
nyekiti Mtendaji wa  Motisun Group, 
Subhash Patel, huku akisema taifa 
limempoteza mwana- viwanda na 
mzalendo wa kweli. 

Katika taarifa ya wizara iliyo-
tolewa kwa vyombo vya habari 
jana, Mwambe alisema Patel alitoa 
mchango mkubwa katika kufikia 
malengo ya nchi ya kujenga uchumi 
wa viwanda. 

Mwambe, kupitia taarifa hiyo, 
alisema mfanyabiashara huyo alijiki-
ta katika sekta mbalimbali za viwan-
da akiwa na lengo la kuhakikisha 
bidhaa muhimu zinapatikana nchini 
bila kuagiza kutoka nchi za nje.  Vi-
wanda vyake vingi vinazalisha bid-
haa za ujenzi kama vile nondo, ma-
bati, rangi, mabomba, matangi na 
vinywaji. 

Mbali na viwanda, Patel alijihusi-
sha pia katika huduma za ukarimu 
kwa kujenga na kuendesha hoteli 
na nyumba za kupangisha pamoja 
na kupanua wigo wa biashara kwa 
kuanzisha na kuendesha viwanda 
katika nchi za jirani kama vile Msum-

katika ujenzi wa uchumi unaoongo-
zwa na viwanda. Amekuwa mstari 
wa mbele kutoa ushauri kwa wana 
viwanda wenzake kwenye vikao vy-
etu vya wadau wa viwanda,” ilisema 
taarifa hiyo.

BOSI STANDARD 
OFISA Mtendaji Mkuu wa Benki ya 

Standard Chartered, Sanjay Rughani, 
amemwelezea marehemu Subhash 
Patel, kwamba alikuwa mtu aliyeku-
wa na mchango mkubwa kwenye 
maendeleo ya taifa.

Amesema Patel enzi za uhai wake 
aliwahamasisha vijana, viongozi na 
jamii kwa ujumla katika masuala ya 
maendeleo.

Vilevile, amesema Patel kwamba 
alikuwa nguzo muhimu kwa sekta bi-
nafsi, kimaendeleo na kuisaidia kupi-
ga hatua kwa zaidi ya miongo kadhaa.

Rughani ambaye ni Mwenyekiti wa 
Jumuiya ya Wakurugenzi wa kam-
puni nchini (CEO Roundtable), alim-
welezea Patel kuwa alikuwa mfanya-
biashara mkubwa nchini.

biji, Uganda na Zambia.
Kwa Tanzania, alianzisha na 

kusimamia uendeshaji wa viwan-
da MMI Steel (vya nondo na ma-
bati), MM Industries cha mabom-
ba na matangi ya kiboko, Kiboko 
Paints, Sayona Drinks cha Dar es 
Salaam, PNP Industries cha vyu-
ma na mabati, Kiboko Pre-Coated 
Sheets (mabati ya rangi), kiwanda 
cha matunda cha Sayona Fruits - 
Mboga Chalinze na Sayona Drinks 
– Mwanza. Viwanda vilivyojengwa 
nje ni vye MMI Steel Uganda, 
Msumbiji na Zambia.

Mbali na viwanda hivyo, 
taarifa hiyo ilisema mwana-
viwanda huyo nguli alikuwa ka-
tika mchakato wa kuanzisha mi-
radi ya kuchimba Makaa ya Mawe 
Katewaka - Ludewa kupitia Kam-
puni ya Maganga Matitu Resource 
Development Limited, kiwanda 
cha saruji Mamba, Bagamoyo na  
kiwanda cha  Soyona – Mbeya.

Katika huduma za ukarimu, 
Patel alianzisha na kuendesha ho-
teli za Whites Sands, Sea Cleaf na 
Sea Cleaf Apartment zilizopo Dar 
es Salaam na Sea Cleaf Zanzibar 
pamoja na mgawaha wa Best Bite, 
Namanga, Dar es Salaam.

“Subhash Patel alikuwa mfano 
wa kuigwa kwa wengi wetu hasa 

BAWACHA yawajia juu kina Mdee
Na Maulid Mmbaga

BARAZA la Wanawake wa Cha-
ma cha Demokrasia na Maendeleo 
(BAWACHA), limewajia juu Halima 
Mdee na wenzake 18 waliofuku-
zwa, kwa madai ya kutumia nyara-
ka, nembo na bendera za chama 
kujisafisha.

Kwa mujibu wa taarifa iliyotole-
wa jana na Makamu Mwenyekiti wa 
BAWACHA Zanzibar, Sharifa Sulei-
man, wamebaini kuwa wabunge 
hao wanashirikiana na mamlaka za 
waliodai ni watesi wao kwa kuan-
daa kongamano la wanawake.

Alisema wabunge hao si viongo-
zi wala wanachama wa CHADEMA 
tangu Novemba 27, mwaka huu, 
walipovuliwa nafasi zao na ku-
fukuzwa uanachama kwa kushiriki 
mambo aliyodai haramu.

Sharifa alisema wabunge hao 
wanatumia nembo na jina la 
CHADEMA kuwahadaa na ku-
waghiribu baadhi ya viongozi na 
kinamama wa BAWACHA kwa fed-
ha, ili wafike Dar es Salaam kwenye 
mkusanyiko wanaouandaa kwa 
jina la wanawake wa CHADEMA.

“Katika hatua hii ya awali, 
tunawapongeza kinamama na 
viongozi wa BAWACHA waliokataa 
hadaa na hongo walizopewa au 
kuahidiwa. Tunatambua wako 
wanawake ambao wamewajibu 
pasipo shaka na kuwaambia kuwa 
hawana tena mamlaka ya ku-
waita kwa jambo lolote linalohusu 
CHADEMA na hawana hadhi ya 

kushirikiana na wanachama katika 
masuala yanayohusu CHADEMA 
kwa sababu si wanachama wa 
chama hiki tena wala baraza letu,” 
alisema.

Pia alisema wanaendelea kufua-
tilia nyendo za wabunge hao, iki-
wamo kuchukua hatua za haraka 
kwa kuzuia matumizi mabaya ya 
nembo za BAWACHA na CHADE-
MA ikiwa mwendelezo wa ali-
chodai ni uhalifu dhidi ya taratibu 
za kisheria zinazohusu chama.

Alisisitiza kuwa viongozi wa 
baraza katika ngazi ya mkoa, 
wilaya, majimbo na kata kwamba 
BAWACHA na  CHADEMA hawa-
jaandaa kongamano lolote la wa-
nawake.

Sharifa aliwataka wanawake 
wa BAWACHA na CHADEMA kwa 
ujumla kuwa imara wakati wak-
iendelea kujipanga kwa ajili ya 
kutekeleza maazimio ya kamati 
kuu, ikiwa ni pamoja na kuziba na-
fasi za waliofukuzwa.

“Tuzidi kuwa imara kama jadi 
yetu kwa kusimama na chama 
chetu pia kufahamishana kuwa 
uamuzi wa kuwafukuza uanacha-
ma Halima Mdee na wenzake 18 
unaendelea kutamalaki, kutekele-
zwa na haujabadilika.

“Mwanachama au kiongozi 
yeyote atakayeshirikiana na watu 
hao katika mienendo yao, atam-
bue atakuwa anakiuka taratibu na 
maamuzi ya chama na atachuku-
liwa hatua stahiki kwa mujibu wa 
katiba ya chama na mwongozo wa 
BAWACHA,” alisema.



8

HABARI KITAIFA

Alhamisi Desemba 17, 2020

Hukumu kesi ya mauaji 
ya Mawazo wiki ijayo

Na Joctan Ngelly, KIGOMA

MAHAKAMA ya Hakimu Mkazi 
Mkoa wa Geita inatarajia kutoa 
hukumu ya kesi ya mauaji ya ali-
yekuwa Mwenyekiti wa CHADE-
MA Mkoa wa Geita na mgombea 
ubunge Jimbo la Busega, Al-
phonce Mawazo (pichani) De-
semba 24, mwaka huu.

Hayo yalibainishwa jana na 
Naibu Msajiri Mahakama Kuu 
Tanzania Kanda ya Mwanza am-
baye ni Hakimu Mkazi Mwan-
damizi Mwenye Mamlaka ya Zia-
da (Extended Jurisdiction), Frank 
Mahimbali.

Hakimu Mahimbali alisema 
hayo baada ya upande wa Jam-
huri na wa utetezi kumaliza kutoa 
ushahidi wao.

Upande wa Jamhuri ulipeleka 
mashahidi 13 na vielelezo nane, 
huku upande wa utetezi ukipele-
ka mashahidi watatu na vielelezo 
vitatu.

Hakimu Mahimbali alisema 
jana kuwa kabla ya kutoa uamuzi 
huo, Desemba 23 wazee washauri 
watatoa maoni yao.

Awali, mshtakiwa wa tano ka-
tika kesi ya mauaji ya aliyekuwa 
Mwenyekiti wa CHADEMA Mkoa 
wa Gerita na mgombea ubunge 
Jimbo la Busanda mwaka 2015, 
Alphonce Mawazo, Kululinda 
Bwire (38) mkazi wa Katoro, ame-
kana kuhusika.

Akiongozwa na Wakili wa 
Utetezi, Paul John, mshtakiwa 
alidai Novemba 14, mwaka 2015 
niliondoka majira ya saa 2 asu-
buhi kuelekea ofisi ya mtendaji 
wa kata ya Katoro kwa ajili ya 
kuhudhuria semina ya mawakala 
kwa ajili ya kusimamia uchaguzi 
mdogo wa udiwani wa Kata ya 
Rudete.

Bwire alidai mahakamani juzi 
jioni kuwa wakiwa ofisi ya mtend-
aji huyo, ilionekana eneo hilo ni 
dogo na halitoshi  kufanyia sem-
ina wakaambiwa waende katika 
shule ya sekondari.

Aidha alisema, walipewa viapo 
vya kutunza siri pamoja na fomu 
namba 6, ambayo aliomba ma-
hakama iipokee kama kielelezo.

 Hakimu Mkazi Mwandamizi 
Mwenye Mamlaka ya Ziada, Ma-
himbali alipokea fomu hiyo kama 
kielelezo na kuipa alama ya nam-
ba 3.

Mshtakiwa alidai baada ya ku-
malizika semina alirudi nyum-
bani na ilipofika majira ya saa 
12:30, alielekea kijiweni kunywa 
kahawa, lakini  akiwa hapo aliki-
sia taarifa za kifo cha Mawazo, na 
kwamba baada ya kusikia hivyo 
alirudi nyumbani kwake eneo la 
Katoro.

Alidai Novemba 15, 2015 
aliamka asubuhi majira ya saa 2 
na kwenda kusimamia uchaguzi 
hadi saa mbili usiku na walir-

udisha maboksi kwenye ofisi ya 
mtendaji kisha kurudi nyumbani 
kwake.

Aliendelea kuieleza mahaka-
ma kuwa Novemba 16, 2015 akiwa 
kwenye shughuli zake, aliwaona 
watu wawili ambapo mmoja 
alikuwa na bunduki wamevaa 
kiraia na kumwambia anahitajika 
Kituo cha Polisi Buselesele, na 
kuondoka na gari  hadi kituoni  
kisha walimweka mahabusu hadi 
majira ya saa tatu usiku walimtoa 
na kuanza kumhoji, na kuandika 
maelezo yake.

Aidha, Bwire alidai Novemba 
17, 2015 askari polisi walimwam-
bia anatakiwa akawapeleke ny-
umbani kwake, na walipofika 
walimwambia awaonyeshe nguo 
alizokuwa amezivaa Novemba 14, 
2015.

“Niliwapatia tisheti moja, su-
ruali moja aina ya kaki na viatu 
pea moja vyenye rangi mchang-
anyika, na baada ya kuwapatia 
vitu hivyo tulirudi Kituo cha Poli-
si Buselesele, na ilipofika majira 
ya saa 10 jioni walinipeleka kituo 
cha polisi Geita,” aliiambia ma-
hakama.

Aliongeza kuwa Novemba 
18, 2015 alitolewa mahabusu 
na kupelekwa kwenye gwaride 
la utambulisho majira ya saa 2 
asubuhi, ambapo shahidi wa Jam-
huri, Saidi Omary, alimtambua 
kwa kumshika bega mbele na 
nyuma.

Baada ya utetezi kumaliza kum-
wongoza mteja wake, upande wa 
Jamhuri ukiongozwa na Wakili 
wa Serikali, Mkuu Javelin Ru-
gaihuruza, ulimhoji  mshtakiwa 
kama ifuatavyo:

Wakili: Ebu tueleze chakula 
cha mchana ulikula nyumbani 
kwako?

Shahidi: Sikula cha mchana 
nyumbani.

Wakili: Kilichoanza ni kiapo au 
semina?

Shahidi: Ni semina.
Wakili: Wewe ulikuwa wakala 

wa chama gani? 
Shahidi: Wa Chama Cha Map-

induzi.
Wakili: Kwenye semina uliku-

wa na nani?
Shahidi: Sikumbuki.
Wakili: Mke wako anaitwa 

nani?
Shahidi: Anaitwa Magdalena 

Mgemo.
Wakili: Ni kweli uliwapatia 

polisi nguo na viatu?
Shahidi: Ndiyo niliwapa.
Wakili: Wewe ni mwanachama 

wa CCM?
Shahidi: Ndiyo.
Wakili: Umeleta picha za pasi-

poti ulizojaza kwenye usimamizi 
hapa mahakamani?

Shahidi: Sijaleta.
Wakili: Mhuri uliyozajazwa 

kwenye hati ya usimamizi ume-

andikwaje?
Shahidi: Tume ya uchaguzi.
Wakili: Wewe gerezani una 

cheo gani?
Shahidi: Cha katekista.
Wakili: Ulipokamatwa ulipele-

kwa wapi?
Shahidi: Kituo cha Polisi Buse-

lesele.
Wakili: Nguo ulizowapa polisi 

ulikuwa umeziweka wapi?
Shahidi: Zilikuwa chini ya 

cherehani.
Wakili: Wakati unaandika 

maelezo yako polisi ulisainishwa?
Shahidi: Ndiyo nilisaini.
Wakili: Wakati wewe mnafik-

ishwa mahakama ya wilaya uli-
posomewa shtaka lako la mauaji 
ulikana? 

Shahidi: Ndiyo.
Wakili: Wakati unachukuliwa 

maelezo polisi ulipigwa?
Shahidi: Sikupigwa.
Wakili: Semina hiyo iliisha saa 

ngapi?
Shahidi: Iliisha saa 6 mchana.
Wakili: Je, umeonyesha kitabu 

cha mahudhurio hapa mahakam-
ani?

Shahidi: Sikuleta.
Wakili: Ulipewa posho kiasi 

gani?
Shahidi: Nilipewa Sh. 24,000.
Wakili: Muhtasari  wa kikao 

unao hapa mahakamani?
Shahidi: Sikuleta, sina.
Wakili: Kwenye semina mli-

kuwa watu wangapi?
Shahidi:  Tulikuwa wengi.
Wakili: Ulimfahamu lini 

mshtakiwa Epafula Zacharia?
Shahidi: Kwenye semina ya 

uwakala na usimamizi wa uch-
aguzi mdogo wa udiwani Kata ya 
Rudete.

Wakili: Ulipokamatwa uliweka 
wapi fomu ya usimamizi?

Shahidi: Mfukoni nikaingia 
nayo mahabusu.

Wakili: Ulikabidhi hati ya usi-
mamizi ya uwakala Magereza?

Shahidi: Hapana.
Wakili: Fomu ya uwakala na 

fomu ya kiapo ni sawa?
Shahidi: Mimi sijui.
Wakili: Wewe uliteuliwa na 

chama au mgombea?
Shahidi: Niliteuliwa na CCM.
Wakili: Barua ya kuteuliwa iko 

wapi?
Shahidi: Sina.
Baada ya upande wa Jamhuri  

kumaliza kumhoji, upande wa 
utetezi ukiongozwa na Wakili 
Paul John, ulimhoji mshtakiwa 
Bwire kama ifuatavyo:

Wakili: Utofauti wa mihuri un-
asemaje?

Shahidi: Mimi sijui suala hilo.
Wakili: Gwaride la utambuzi 

uliridhika?
Shahidi: Sikuridhika.
Baada ya mshtakiwa huyo ku-

maliza kutoa utetezi wake, Wakili 
John alidai ana shahidi mmoja wa 

CRDB 
yamwaga 
zawadi 
ya funga 
mwaka
Na Mwandishi Wetu 

BENKI ya CRDB imetoa zawadi 
kwa wanafunzi wa vyuo mbalimbali 
nchini ikiwa ni sehemu ya kampeni 
ya JIPE 5 ambayo ilizinduliwa 
Oktoba, mwaka huu, ili kuhamasisha 
Watanzania kujiwekea akiba kuele-
kea mwisho wa mwaka. 

Meneja Mwandamizi wa Wa-
teja Binafsi wa CRDB, Abel Lasway, 
aliwaambia waandishi wa habari 
jana kuwa hadi jana, benki tayari 
imeshatoa zawadi zinazofikia Sh. 
milioni 20. Zawadi hizo zimetolewa 
kwa zaidi ya wateja 4,000 huku zaidi 
ya akaunti 74,000 zikiwa zimekwisha 
funguliwa. 

“Tunawashukuru sana Watanzania 
kwa kuipokea vyema kampeni ya 
Jipe Tano.  Mafanikio yaliyopati-
kana si tu ni kwa faida ya CRDB bali 
yanaonyesha ni kwa jinsi gani benki 
imeweza kuwajumuisha Watanzania 
wengi katika mfumo rasmi wa hu-
duma za fedha,” alisema Lasway.

Meneja huyo alisema katika 
kampeni hiyo ya Jipe Tano, makundi 
mbalimbali ya wateja yamezawadiwa 
na kwa mwezi huu, Benki inawa-
zawadia ada za shule wazazi wa-
naofungua akaunti ya watoto za 
Junior Jumbo. Alisema jumla ya Sh. 
milioni 30 zimeandaliwa kwa ajili ya 
kutolewa kama zawadi ya ada kwa 
akaunti za watoto za Junior Jumbo 
zitakazofunguliwa mwezi Desemba. 

“Benki ya CRDB tunajinasibu kwa 
kaulimbiu yetu ya “Ulipo Tupo” 
ambayo haiishii tu kufikisha huduma 
mahali ambapo wateja wetu wapo 
bali inalenga kuhakikisha benki 
inakua pamoja na mteja katika hatua 
zote za maisha yake,” aliongezea 
Lasway.

Sambamba na zawadi hizo kwa 
akaunti za akiba na watoto, alisema 
CRDB pia ililenga kundi la wanafunzi 
wa vyuo ambavyo vimefunguliwa 
hivi karibuni. Timu  ya mauzo ya 
benki iliweka kambi katika vyuo 
mbalimbali, ili kutoa elimu ya masu-
ala ya fedha na kutoa huduma za 
kufungua akaunti kwa wanafunzi.

Akizungumza baada ya kutanga-
zwa kuwa mshindi wa ‘laptop’ 
(kompyuta mpakato), Jackline 
Masayanyika, mwanafunzi kutoka 
Chuo Kikuu cha Mtakatifu Agustino, 
jijini Mwanza, alisema kuwa zawadi 
hiyo itakuwa msaada mkubwa katika 
masomo yake ikizingatiwa uwapo wa 
fursa nyingi za masomo zinazopati-
kana mtandaoni.

mshtakiwa na yuko tayari kutoa 
ushahidi wake. 

Hakimu Mahimbali alikubali-
ana na ombi hilo na kuanza 
kusikilizwa. Shahidi wa mshtak-
iwa huyo, Modesta Magesa (43), 
Mwalimu wa Shule ya Msingi 
Mkapa na mkazi wa Katoro, ak-
iongozwa na Wakili John, alidai 
Novemba 14, 2015 majira ya asu-
buhi alienda kwa mtendaji wa 
Kata ya Katoro na kulikuwa na 
watu wengi.

Kwamba  baada ya kufika il-
ionekana kuwa eneo la kuwapi-
sha mawakala ni dogo, hivyo 
mtendaji aliamua kwenye Shule 
ya Sekondari Katoro.

Alidai zoezi hilo lilimalizika 
majira ya saa 9 jioni wakata-
wanyika na kurudi majumbani 
mwao. 

Baadaye upande wa Jamhuri 
ukiongozwa na Wakili wa Serikali 
Mkuu, Rugaihuruza, ulimhoji sha-
hidi Magesa kama ifuatavyo:

Wakili: Wewe ulikuwa na wa-
dhifa gani?

Shahidi: Msimamizi.
Wakili: Hiyo barua ya kuteuli-

wa kuwa msimamizi ulileta hapa 
mahakamani?

Shahidi: Hapana.
Wakili: Ili wakala aweze kuja 

kwenye uchaguzi anatakiwa awe 
na nini?

Shahidi: Barua kutoka kwenye 
chama cha siasa.

Wakili: Siku ya kuapishwa 
ulikuwa chumba kimoja na 
mawakala?

Shahidi: Hapana tulikuwa 
na chumba chetu, na mawakala 
chumba chao.

Wakili: Tukio la kuuawa Al-
phonce Mawazo ulilisikia lini?

Shahidi: Novemba 14, 2015 
majira ya jioni.

Wakili: Wewe unafahamu 
mshtakiwa wa tano Kululinda 
Bwire ni mwanachama wa chama 
gani?

Shahidi: Wa CCM.
Wakili: Wewe ni mwalimu wa 

taaluma?
Shahidi: Hapana.
Washtakiwa hao ni Alfan Apo-

linari (41), Epafula Zacharia (39), 
Hashimu Sharifu (45) na Kululin-
da Bwire (31) wote kwa pamoja ni 
wakazi wa Katoro mkoani Geita.

Na Suleiman Omar, PEMBA

M
UFTI wa Zanzibar, 
Sheikh Swalehe 
Omar Qaabi, amese-
ma subira,  imani na 

kushiba kwao dini kwa watu wa 
Zanzibar, ndiko kunakosababisha  
kuwapo kwa imani inayojenga 
maelewano hata pale wanapohiti-
lafiana katika mambo ya kidunia.

Mufti Qaabi aliyasema 
hayo  jana, Wesha, nje kidogo ya 
mji wa Chake Chake alipokuwa 
akilifungua kongamano la   siku 
moja lililowashirikisha masheikh 
na viongozi wa vijana wa kiislamu 
kisiwani Pemba.

Alisema kutokana na 
makubaliano ya kumaliza tofauti 
baina ya Wazanzibar kumewapa 

nafasi mataifa mbalimbali barani 
Afrika kufika Zanzibar kuona na 
kujifunza wanavyoweza kumaliza 
matatizo yao pasi kuingiliwa na 
mataifa ya nje.

Aliwasihi viongozi wa dini 
kuendelea kuzitawala nyoyo za 
wafuasi wao kuziweka katika hali 
ya kujenga imani zao kumwogopa 
Mwenyezi Mungu, ili kujiepusha 
na matendo ambayo yanaweza 
kuwaingiza katika maangamizi.

Akizungumza na viongozi hao, 
Mkuu wa Wilaya ya Mkoani, Issa 
Juma Ali, aliwataka kukaa pamoja 
na jamii zao kuwahimiza kuitunza 
amani iliyopo na kuwataka watu 
waishi kwa kuelewana ili amani 
iendelee kudumu. Issa aliwataka 
kudumisha utamaduni, mila na 
silka zilizopo na kuacha kufuata 
mila na utamaduni wa mataifa 

mengine ambayo yanaweza ku-
haribu mustakbali mzima na 
kusababisha matatizo ambayo 
yanaweza kuibua machafuko.

  Awali, Katibu wa Jumuiya ya 
Marafiki wa Kweli wa Zanzibar, 
Abubakar Kabwogi, aliwapongeza 
Wazanzibari kwa kuonyesha 
ukamavu ndani ya Afrika na duni-
ani kote kwa kumaliza tafauti zao.

Kabwogi alisema jambo hilo 
litayafanya mataifa mengi kufika 
Zanzibar na  kujifunza namna to-
fauti zinavyotatuliwa bila kusaba-
bisha maafa. Alisema kinacho-
tokea Zanzibar nafasi yake katika 
kujenga amani Afrika Mashariki.

Alisema kunakuwa na 
migogoro mingi na kwa muda 
mrefu kwa baadhi ya nchi kama 
vile Msumbiji kati ya chama ta-
wala na RENAMO na wahusika 

kushindwa kutatua badala yake 
kutatuliwa Roma. 

Pia alisema Malawi pamoja 
na udogo wake, mgogoro wake 
ulitikisa mpaka wakaenda Afrika 
Kusini wakasuluhishwa. Burundi 
nayo alisema ilihangaika mpaka 
mgogoro wake ukasuluhishwa 
Arusha.  “Nakwambieni jamani 
mfano huu uliofanywa na watu 
wa Zanzibar, kuna watu hawali-
pendi hili,” alisema. 

Aliwasihi wa Zanzibar wa-
himizane kutunza amani iliyopo 
isichezewe na isiwe mradi bali 
ifanywe kuwa mila, silka na utam-
naduni wa kila Mzanzibari na ku-
wafanya watu kuja kungalia.

Kongamano hilo lilihudhuriwa 
pia na Naibu Mufti wa Zanzibar, 
Mahmoud Mussa Wadi  na vion-
gozi wengine wa dini na serikali.

Mufti afichua siri ya maelewano Zanzibar

Ahueni huduma tiba ya saratani KCMC
Na Mwandishi Wetu, MOSHI

 
HOSPITALI ya Rufani ya KCMC, 

imewapunguzia mzigo wagonjwa 
wa saratani wanaotokea mikoa ya 
Kanda ya Kaskazini, Kati na nchi 
jirani, kusafiri umbali mrefu ku-
fuata tiba hiyo jijini Dar es Salaam.

Hatua hiyo inatokana na hos-
pitali kuzindua wodi ya saratani 
yenye uwezo wa kuchukua wag-
onjwa 47 kwa wakati mmoja.

  Ujenzi wa wodi hiyo ume-
tumia Sh. bil. 1.8 hadi kukamilika 
kwake. Kiasi kikubwa cha fedha 
hizo kimetolewa na wafadhili ku-
toka Foundation For Cancer Care 
in Tanzania (FCCT), ikishirikiana 
na Shirika la Msamaria Mwema 
(GSF).

 Mkurugenzi Mtendaji wa Hos-
pitali hiyo, Prof.  Gileard  Masen-
ga, jana alimweleza Mkuu wa 
Kanisa la Kiinjili la Kilutheri Tan-
zania (KKKT), Askofu Dk. Fedrick 
Shoo, wakati wa hafla ya uzinduzi 
wa wodi hiyo yenye vyumba 10 
kwamba hata watumishi wa hos-
pitali hiyo wamechangia ujenzi  
kwa kukatwa asilimia mbili katika 
mishahara yao. 

“Tunamshukuru Mungu kwa 
jengo hili na vifaa tulivyokuwa 
navyo, ila tatizo kubwa ni wataal-
amu wa kuwahudumia wagonjwa 
watakaokuwa wamelazwa katika 
wodi hii. Kwa sasa tumeomba seri-
kali kutupatia wafanyakazi hao,” 
alisema.  

  Aidha, alisema tatizo lingine 
linaloikabili kwa sasa ni kutoku-

wapo kwa huduma ya kutibu sara-
tani kwa njia ya mionzi. Ujenzi wa 
jengo la mionzi yaani ‘bunker for 
radiotherapy’ pamoja na mashine 
inagharimu Sh. bilioni saba. 

Katika hotuba yake, Prof. 
Masenga alisema wanaishukuru 
serikali kwa kuahidi kusaidia 
sehemu ya ujenzi wa jengo hilo 
la mionzi kwa kuchangia Sh. bil-
ioni mbili. Kwa mujibu wa Prof. 
Masenga, tangu kuanzishwa kwa 
huduma ya saratani hospitalini 
hapo mwaka 2016, wagonjwa 
24,823 wamepatiwa huduma na 
kati yao wagonjwa 2,945 ni wapya.

Askofu Dk. Shoo ambaye ni 
Mwenyekiti wa Bodi ya Wadhami-
ni wa Shirika la Msamaria Mwema 
linalomiliki KCMC, aliishukuru 
serikali kwa kulisaidia kanisa 

kwa sehemu kubwa watumishi 
wa hospitali hiyo, lakini kuahidi 
kuwawezesha fedha za kujenga 
jengo la tiba ya mionzi.

 “Serikali yetu imeonyesha nia 
nzuri katika kuunga mkono jitiha-
da za kanisa, kwa mchango wake 
wa huduma za afya hapa nchini, 
ni imani yangu kwamba serikali 
yetu sikivu itapokea ombi hili na 
kutuwezesha kufikia ndoto yetu 
ya kujenga jengo la mionzi. 

Lakini nawashukuru sana 
marafiki zetu wa kule Marekani 
(Foundation For Cancer Care), 
Mission One World lakini vile vile 
ndugu zetu wa Kanisa la Bavaria 
kutoka nchini Ujerumani, kwa 
msaada mkubwa ambao wamet-
upa wa vitanda na magodoro ya 
wodi nzima,” alisema Dk. Shoo.

Mkuu wa Wilaya ya Nyasa, Isabela Chilumba (kulia), akikagua mashamba ya wakulima wa zao la kahawa katika Kata ya Upolo, Tarafa ya Mpepo, 
wilayani humo, huku akiwataka wakulima kuongeza uzalishaji wa zao hilo. PICHA: MPIGAPICHA WETU

Neema yanukia 
wakulima mkonge
Na Mwandishi Wetu 

NEEMA inanukia kwa wakuli-
ma wa mkonge nchini baada ya 
Kampuni ya Mkonge ya Grosso 
kuweka wazi kuwa inatarajia 
kuwekeza Dola milioni 5.7 (Sh. 
bilioni 132.8) kwa ajili ya kilimo 
na viwanda vya zao hilo.

Kampuni hiyo yenye maskani 
yake Uholanzi, imeingia nchini 
kwa ajili ya uwekezaji katika 
sekta ya kilimo hususan zao 
hilo.

Mkurugenzi Mtendaji wa 
kampuni hiyo, Nuradin Osman, 
aliwaambia waandishi wa habari 
jijini Dar es Salaam juzi, kuwa 
amebaini uzalishaji wa mkonge 
nchini hauna ufanisi kama ina-
vyotakiwa kulinganisha na hali 
ilivyo duniani.

“Bado kuna pengo kubwa la 
uzalishaji, teknolojia hafifu na 
faida ndogo kwa wakulima, 
wawekezaji na wadau wengine 
katika sekta hiyo. 

“Kutokana na hali hiyo, 
sekta haiwezi kuvutia soko la ki-
mataifa, jambo ambalo linaathiri 
uchumi wa nchi.

“Mnyonyoro wa thamani wa 
zao hilo hautumiki ipasavyo 
kwani asilimia mbili ya nyuzi zi-
nazopatikana na mazao mengine 
yote yanaachwa. Hali hii ina-
poteza faida ya zao hilo katika 
mnyororo wa thamani,” alisema.

Osman alisema uwekezaji 
wao unakusudiwa kuwa katika 
vipindi viwili vikiwa na lengo 
la kufufua zao hilo lililokuwa 
miongoni mwa mazao makubwa 
ya kibiashara nchini.

“Kiasi cha Dola milioni 5.7 
kitaingizwa kwenye ukuzaji wa 
zao la mkonge kwa kuanzisha 
viwanda vya kuchakata mkonge 
vitakavyoongeza thamani. 
Lengo letu ni kukuza thamani ya 
mkonge nchini,” alisema.

Alisema awamu ya kwanza 
itajikita katika kuimarisha 
mfumo wa huduma kwa wateja.

Alisema kampuni itaanzisha 
mikakati ya kuunganisha wa-
zalishaji ambao ni wakulima na 
wateja duniani kote. 

“Kampuni itatoa Dola 700,000 
katika awamu ya kwanza. Taar-
ifa za Shirika la Chakula na Kil-
imo la Umoja wa Mataifa (FAO) 
zinaonyesha uzalishaji hautoshi 
na hivyo kuna haja ya kuwa na 
uzalishaji zaidi,” alisema.

“Utekelezaji katika awamu 
ya pili utakuwa pamoja na 
kuanzisha mfumo wa kuongeza 
thamani katika sekta. Grosso 
Sisal inalenga kuongeza thamani 
ya zao la mkonge kwa kuzalisha 
vileo, vyakula vya wanyama na 
sukari itokanayo na mkonge na 
kemikali inayozalisha nishati,” 
alisema.

HakiElimu yataka wanafunzi kugundua vipaji, kuvitumia
Na Gwamaka Alipipi

WANAFUNZI wa kidato cha tano 
na sita wametakiwa kugundua 
vipaji vyao na kuvitumia katika 
kutatua kero zilizopo katika jamii, 
kwamba kupitia vipaji walivyona-
vyo wana uwezo wa kuleta mab-
adiliko na maendeleo nchini.

Rai hiyo ilitolewa na Mkurugenzi 
Mtendaji wa Taasisi ya HakiElimu, 
John Kalaghe, wakati wa ugawaji 
tuzo ziitwazo Uwezo, zilizoandali-
wa na Shirika lisilo la Kiserikali la 
Great Hope Foundation, kusema 
kuwa vijana wananguvu ya kuleta 
mabadiliko katika jamii kupitia 
uvumbuzi.

“Wanafunzi wa sekondari wa-
nanafasi kubwa ya kuleta mab-
adiliko katika jamii na nchi kwa 

ujumla, lakini kwanza wanatakiwa 
kuanza kugundua vipaji walivyo-
navyo na kuvitumia,” alisema 
Kalaghe. Kalaghe alieleza kuwa 
wanafunzi wa sekondari hususani 
wa kidato cha tano na sita ndiyo 
wanaopaswa kuleta mabadiliko ya 
namna jamii inavyopaswa kuishi 
kupitia vipaji vyao halisi.

Tuzo za Uwezo zimebuniwa na 
Shirika lisilo la kiserikali la Great 
Hope Foundation (GHF), zikiwa 
na lengo la kubaini vipaji vya wa-
nafunzi wa sekondari, namna ya 
kuviendeleza kupitia mashindano 
ya ubunifu kwa mikoa ya Dar es 
Salaam na Pwani.

Kwa mwaka huu, washindi wa 
tuzo hizo ni wanafunzi kutoka 
Shule ya Sekondari Wanaume 
Kibaha, Shule ya Sekondari ya 

Benjamin William Mkapa, pamoja 
na Shule ya Sekondari ya Hanana-
sif. Kalaghe alisema wanafunzi wa 
sekondari wanapaswa kutosubiri 
hadi uzee wao ndipo waanze ku-
jihusisha na masuala ya kijamii, 
bali wanapaswa kuanza sasa, ili 
kuikomboa jamii.

Naye Mkurugenzi wa Taasisi 
ya Great Hope Foundation (GHP)  
nchini, Noelle Mahuvi, alisema 
kwa mwaka huu shule zilizoshiriki 
kwenye shidano hilo zilikuwa 140 
kutoka Dar es Salaam na Pwani.

Alisema kati ya idadi hiyo ni 
shule 35 ambazo zilipewa tuzo 
mbalimbali ikiwamo tuzo ya 
dhahabu, fedha, shaba, kwamba 
tangu mwaka 2016 wanafunzi ku-
toka shule mbalimbali wamekuwa 
wakipata tuzo. Alisema: “Mafani-

kio makubwa katika kuendesha 
tuzo za Uwezo ambayo tumey-
ashuhudia ni kuona wanafunzi 
wanajengewa ujuzi na ujasiri wa 
kufanya ujasiriamali. Tumeshuhu-
dia watoto ambao walikuwa wana-
shiriki miradi mbalimbali ya tuzo 
hizi hasa wale waliokuwa viongozi 
wakijiingiza katika ujasiriamali.”

Aliongeza: “Na kwa kuliona hili, 
Taasisi ya Great Hope Foundation, 
mwakani imekusudia kuanzisha 
tuzo nyingine zitakazoenda kwa 
jina la Uwezo Champions, kuwaha-
masisha hawa wanafunzi kufanya 
vizuri zaidi, maana tumegundua 
kuwa walipokuwa shuleni, tuzo 
za Uwezo ilikuwa ni chachu ya ku-
chukua hatua, lakini kwa sasa wa-
nahitaji motisha wa aina nyingine 
kupiga hatua zaidi.”

Mkuu wa Mkoa wa Singida, Dk. Rehema Nchimbi (kushoto), akimkabidhi Mkurugenzi Mtendaji wa Halmashauri ya Ikungi (DED), Justice Kijazi 
(kulia), ilani ya Chama Cha Mapinduzi mwaka 2020-2025, kwa ajili ya utekelezaji, wapili kulia ni Mwenyekiti wa Halmashauri hiyo, Ally 
Mwanga na Makamu Mwenyekiti, Jumanne Iddi. PICHA: MPIGAPICHA WETU

SGA yashinda tuzo ya ulinzi
Na Mwandishi Wetu

KAMPUNI ya SGA Security im-
eibuka mshindi wa jumla kama 
kampuni yenye rasilimali za ku-
tosha na ya kuaminika (Most 
Equipped and Reliable Security 
Company of the Year, 2020) katika 
tuzo za chaguo la wateja zilizo-
fanyika jijini Dar es Salaam mwis-
honi mwa wiki.

SGA Security ilikuwa inachuana 
na kampuni nyingine saba za ul-
inzi ambapo wateja walitakiwa 
kupiga kura kwa njia ya mtandao 
kwa muda wa mwezi mmoja kuan-
zia Novemba 5, mwaka huu.

Baada ya kutangazwa washindi, 
baadhi ya walinzi wa SGA Secu-
rity waliibuka kwa furaha, huku 

wakimsindikiza Mkurugenzi wao, 
Eric Sambu katika jukwaa kuu 
kupokea tuzo hiyo.

Akizungumza baada ya kupokea 
tuzo hiyo, Sambu alisema imekuja 
wakati mwafaka ambao SGA inaa-
dhimisha miaka 50 tangu kuan-
zishwa kwake, ikiwa ni kampuni 
ya kwanza ya ulinzi kusajiliwa 
nchini kiitwa Group 4 Security (T) 
ikiajiri zaidi ya wafanyakazi 6,000 
kwa sasa.

“Tuzo hii tunawatunuku wateja 
wetu kwa kuwa na imani kwetu 
kwa huduma tunazotoa. Hii in-
atupa motisha kufanya kazi kwa 
bidii zaidi ili kuhakikisha wanaona 
thamani ya fedha wanazolipa,” 
alisema Sambu.

Aliwapongeza wafanyakazi wa 
SGA kwa kuifanya kampuni iwe 

bora zaidi kutokana na utendaji 
wao uliotukuka. “Kuna kampuni 
zaidi ya 2,000 za ulinzi nchini, 
lakini kinachotutofautisha nao ni 
jinsi tunavyotoa huduma kwa wa-
teja. Tuzo hii inadhihirisha kuwa 
tunaelewa wanachohitaji wateja 
na tunaelewa namna ya kuwapa 
huduma hizi. Tunatoa kipaumbele 
kwa wafanyakazi, ili waendelee 
kutoa huduma bora na kukidhi 
matarajio ya wateja,” alisema.

Meneja Masoko wa SGA, Faus-
tina Shoo, alisema kwao ni fura-
ha kupokea tuzo hiyo hasa ka-
tika mwaka uliokuwa na matatizo 
mengi likiwamo janga la Covid-19. 

“Sisi SGA tuliweka umuhimu 
wote kwa mteja na tuliwapa kip-
aumbele na kwa pamoja tuliweza 
kulishinda janga hili tunawashuk-

uru kwa kweli,” alisema.
SGA Security inatoa huduma 

mbalimbali ikiwamo za ulinzi, ta-
hadhari (alarm), huduma za fedha, 
ulinzi wa kielektroniki na kusafiri-
sha mizigo. Sambu alisema kam-
puni hiyo pia inajivunia ushiriki-
ano na Jeshi la Polisi hasa katika 
masuala ya mafunzo, udahili na 
pia katika operesheni za pamoja. 
Alisema wamepania kushinda 
tuzo hiyo tena mwakani, huku aki-
washukuru waandaaji kwa namna 
walivyoendesha zoezi hilo la ku-
wapata washindi kwa kutoa fursa 
kwa wateja kuchagua hivi kufanya 
tuzo hizi kuwa bora zaidi na za 
kuaminika katika ukanda huo kwa 
kuwa itakuwa chachu kubwa ya 
utoaji wa huduma zenye ubora wa 
juu. 

Chalamila 
asimamia 
ubomoaji 
nyumba ya 
aliyegoma
Na Grace Mwakalinga, MBEYA

MKUU wa Mkoa wa Mbeya, 
Albert Chalamila, amesimamia 
zoezi la kubomoa nyumba ya 
Atony Lyuba, mkazi wa Kata 
ya Inyala, Halmashauri ya 
Wilaya ya Mbeya, baada ya 
kukaidi agizo la kubomoa kwa 
hiari nyumba yake.

Uamuzi wa Mkuu wa Mkoa, 
ulitokana na Lyuba kukaidi 
agizo la kupisha mradi wa 
ujenzi wa barabara yenye 
urefu wa kilomita 16.7 ambao 
unajengwa kwa kiwango cha 
lami kuanzia Inyala hadi eneo 
la Simambwe, baada ya vion-
gozi mbalimbali wa serikali 
kumtaka avunje nyumba yake 
kwa hiari na kugoma.

“Nimeamua nije mwenyewe 
kubomoa nyumba yako, 
maana kila wakati tulikuomba 
kwa hiari yako, lakini uligoma, 
haiwezakani wenzako wote 
wakubali kubomoa halafu 
wewe peke yao ugome kama 
ni imani za kishirikina basi 
tutaziona,” alisema Chalamila.

Mkandarasi wa mradi huo, 
Imelda Ngailo, alisema hatua 
ya Lyuba kugoma kubomoa 
nyumba, kumechelewesha 
ya shughuli ujenzi kwa kuwa 
nyumba yake kuwa katikati ya 
hifadhi ya barabara.

Alisema mradi huo ulianza 
mwezi Aprili, mwaka huu na 
ulitakiwa kukamilisha De-
semba, lakini kutokana na 
kikwazo hicho utachelewa 
kukamilika kwa mujibu wa 
mkataba.

Baadhi ya wananchi wali-
opisha mradi huo walipongeza 
hatua ya serikali kubomoa 
nyumba hiyo na sasa ujenzi 
utaendelea kama kawaida.

Miongoni mwa wakazi hao, 
John Moses, alisema walis-
hangazwa na kitendo cha Lyu-
ba kugoma kubomoa nyumba 
yake ambayo ilikuwa katika 
hifadhi ya barabara ilhali wao 
walikwishachukua uamuzi.

Kwa upande wake, Lyuba 
alikanusha madai ya yeye 
kugoma kubomoa nyumba na 
kuwa hakuna kiongozi yeyote 
aliyemfuata kumpa maelek-
ezo.

“Hakuna mwenyekiti wa 
kijiji wala kata aliyekuja 
kwangu kuniambia nibomoe 
nyumba zaidi nikifika ofisini 
kwako mkuu wa mkoa na 
nikaamuriwa kuwa niko chini 
ya ulinzi kwa kukaidi agizo la 
kubomoa kwa hiari nyumba 
yangu,” alisema Lyuba.

Bahi yaingia rasmi mfumo wa kidigitali
Na Paul Mabeja, BAHI

BARAZA la Madiwani wa Hal-
mashauri ya Wilaya ya Bahi, 
limeanza rasmi matumizi ya 
mfumo wa kidijitali baada ya ku-
nunua  vishikwambi 50, kwa ajili 
ya madiwani na wakuu wa idara 
vyenye thamani ya Sh. milioni 47 
kwa kutumia mapato ya ndani.

Hatua hiyo imeelezwa itasaidia 
kupunguza gharama za uende-
shaji, hivyo kuokoa Sh. milioni 50 
hadi 60, ambazo zilikuwa zinatu-
mika kwa ajili ya kuchapa taarifa 
mbalimbali kwa mwaka mmoja.

Akitoa taarifa ya mafanikio 
yaliyopatikana katika kipindi cha 

kuanzia Juni hadi Novemba mwa-
ka huu katika Baraza la Madiwani 
la kwanza lililofanyika juzi, Ofisa 
Mipango wa halmashauri hiyo, 
Charles Mduma, alisema vishik-
wambi hivyo vitatumika kwa kip-
indi cha miaka mitano.

“Vishwambi hivi vilivyonunuli-
wa vipo 50 kwa gharama ya Sh. 
milioni 47 hiyo ina maanisha kuwa 
kila kishikwambi kimenunuliwa 
kwa Sh. 940,000. Tukiangalia 
matumizi yetu ya kuchapa taarifa 
kwa mwaka ni Sh. milioni 50 hadi 
60, hivyo ukizidisha kwa miaka 
mitano unazungumzia Sh. milioni 
350, fedha ambazo zitaelekezwa 
kwenye miradi ya maendeleo,” 

alisema.
Mduma alitaja mafanikio men-

gine ni ukusanyaji wa mapato, am-
bapo katika vipindi viwili vya robo 
mwaka walipaswa wawe wame-
kusanya asilimia 50, lakini katika 
robo mwaka ya kwanza wameku-
sanya kwa asilimia 38 sawa na Sh. 
milioni 540.

Mafanikio mengine ni kutimiza 
takwa la kisheria la kupeleka asil-
imia 40 kwenye miradi ya maen-
deleo ambapo kwa halmashauri 
hiyo wamelitekeleza kwa asilimia 
100. Mkurugenzi wa halmashauri 
hiyo, Dk. Fatma Mganga, alisema 
vifaa hivyo sio tu vimeokoa kiasi 
hicho cha fedha bali pia vinasaidia 

katika suala la utunzaji wa mazin-
gira.

“Kupitia vishikwambi hivi ha-
kutakuwa na kutumia makaratasi, 
wino na kusababisha kusambaa 
na kuchafua mazingira, hivyo 
niwaombe kuvitunza vifaa hivi 
ili viwe na manufaa kwa sasa na 
baadaye, ”alisisitiza.

Katika kikao hicho madiwani 
walimchagua Diwani wa Kata 
ya Lamaiti kuwa Mwenyekiti wa 
Halmashauri kwa kura 29 za ndio 
sawa na asilimia 96.7 kati ya kura 
halali 30 zilizopigwa, huku maka-
mu mwenyekiti akichaguliwa Di-
wani wa Kata ya Chali Pius Mwalu-
ko kwa kura 28.

Madiwani wa Halmashauri ya Chamwino mkoani Dodoma wakijaza fomu baada ya kuapishwa kwenye kikao chao cha kwanza kilichofanyika 
juzi. PICHA: PETER MKWAVILA

Na Renatha Msungu, 
DODOMA 

T
UME ya Taifa ya Sayansi na 
Teknolojia  (COSTECH), 
imewataka waandishi wa 
habari kuandika habari za 

kisayansi katika lugha nyepesi am-
bayo inaweza kuwafikia watunga 
sera na wadau kwa haraka.

  Aidha, Tume hiyo imesema 
imekuwa ikiwajengea uwe-
zo  waandishi wa habari kwa ku-
wapa mafunzo ya jinsi ya kuandi-
ka habari za kisayansi katika lugha 
ambayo itaeleweka kwa urahisi, 
ili nao waweze kufikisha ujumbe 
kwa wahusika ipasavyo.

Hayo yalisemwa jana na Kaimu 

Mkurugenzi wa Menejimenti ya 
Maarifa wa COSTECH, Dk. Phil-
bert Luhunga,   wakati akifungua 
mafunzo kwa watafiti na waandi-
shi wa habari ya jinsi ya kutumia 
lugha nyepesi katika utoaji wa 
taarifa  za kisayansi.

 “Taarifa za kisayansi zina lugha 
yake ambayo kama siyo mwana-
sayansi ni ngumu kuelewa, hivyo 
COSTECH imeona itoe mafunzo 
hayo kwa watafiti na waandishi 
wa habari, ili taarifa za kisayansi 
zipokelewe vizuri na kueleweka 
kwa      jamii,”  alisema Dk. Lu-
hunga.

    Alisema watafiti wanatoa 
utafiti wao, lakini walengwa am-
bao ni watunga sera na wengineo 

hawapati taarifa hizo kwa usahihi 
kutokana na lugha ya kisayansi, 
ambayo  wengi hawaielewi hivyo 
huwafanya watu kutozingatia taar-
ifa hizo. 

Mkurugenzi huyo alisema 
mafunzo haya kwa waandishi 
wa habari yatakuwa na tija kwa 
wanahabari, kwani watatumia 
kalamu zao kutoa taarifa za kisay-
ansi katika lugha nyepesi ambayo 
itawashawishi watu kusoma na 
kuzielewa. 

Dk. Luhunga alisema endapo 
watafiti na waandishi wa habari 
watatoa taarifa za kisayansi kwa 
lugha nyepesi,   watunga sera na 
wadau wa sayansi watapata mreje-
sho na kuyafanyia kazi.

Mkurugenzi huyo alisema pia 
wamekuwa wakiwatia moyo wa-
nafunzi hususani watoto wa kike 
kusoma masomo ya sayansi, ili 
hapo baadaye taifa liwe na wana-
sayansi wengi kwa ajili ya maende-
leo ya nchi. 

Naye Dk. Bakary Msangi, mwez-
eshaji katika mafunzo hayo, 
alisema anaamini mafunzo hayo 
yanakwenda kuwajengea uwezo 
wanahabari kutoa taarifa za kisay-
ansi za kina na zenye uhakika kwa 
jamii. 

Alisema jamii inapaswa ku-
tumia taarifa za kisayansi kufanya 
maamuzi katika kitu chochote am-
bacho wanakwenda kufanya ili zi-
weze kuketa matokeo chanya.

COSTECH yatoa changamoto 
uandishi wa habari za sayansi

Jumuiya ya 
wahitimu 
wa UDOM 
yazinduliwa

Na Paul Mabeja, DODOMA

CHUO Kikuu cha Dodoma 
(UDOM), kimezindua jumuiya 
ya wahitimu wa chuo hicho, 
itakayosaidia kuwaunganisha 
wahitimu wote kutoka maha-
fali ya kwanza mwaka 2010 
wapato 50,000.

 Akizindua jumuiya hiyo 
jana, Makamu Mkuu wa Chuo 
hicho, Prof. Faustine Bee, 
alisema kuanzishwa kwa 
jumuiya hiyo kuna manufaa 
makubwa kwa chuo.

 Alisema jumuiya hiyo 
itasaidia kuwaunganisha na 
kuwasaidia katika mambo 
mbalimbali wahitimu wote 
waliomaliza masomo yao 
katika chuo hicho toka mwaka 
2010.

 Prof. Bee, alisema kuwa ju-
muiya hiyo itakuwa na msaada 
kwa wahitimu hao waliohitimu 
masomo yao, lakini wahitimu 
kukisaidia chuo hicho kukiun-
ganisha na taasisi mbalimbali 
za ndani na nje ya nchi. 

“Kuwa na jumuiya katika 
chuo kama hii ni jambo la 
kawaida sana, kwani itasaidia 
kufahamu wahitimu wali-
omaliza wapo wapi, lakini wao 
kuwa sehemu ya mabadiliko 
katika mitaala ya masomo na 
ujenzi wa miundombinu na 
mambo mengine ya kitaalu-
ma,” alisema Prof. Bee.

 Aidha, aliwataka wahitimu 
wote waliomaliza masomo 
yao katika chuo hicho kuwa 
mabalozi wazuri na kukijengea 
picha nzuri chuo hicho ndani 
na nje ya nchi.

Mwenyekiti wa muda wa ju-
muiya hiyo, Dk. Paul Loisulie, 
alisema mpaka sasa zaidi ya 
wahitimu 1,000 wameshaji-
andikisha katika umoja huo na 
lengo ni kuwafikia wahitimu 
zaidi ya 50,000 waliopata 
mafunzo ya ngazi mbalimbali 
chuoni hapo.

 Alisema lengo la jumuiya 
hiyo ni kuwaunganisha wahit-
imu wote ili kupata mrejesho 
kwa kile walichokipata wakiwa 
chuoni hapo. 

“Tunataka kufahamu kwa 
wale waliosoma sheria wako 
wapi na wanafanya nini, 
waliosoma afya wako wapi na 
wanafanya nini, ili kuwaun-
ganisha na kuwasaidia katika 
kutafuta fursa mbalimbali,” 
alisema Dk. Loisulie.

Na Grace Mwakalinga, 
MBEYA

W
AKATI Waziri wa 
Nchi, Ofisi ya Rais 
Tawala za Mikoa 
na Serikali za Mi-

taa (TAMISEMI), Selemani Jafo, 
akitoa siku 14 kukamilisha ujenzi 
wa miundombinu ya elimu nchi 
nzima, Shule ya Sekondari Ig-
anzo, iliyoko katika Halmashauri 
ya Jiji la Mbeya, inakabiliwa na 
upungufu wa vyumba 10 vya 
madarasa.

Tatizo hilo linadaiwa kuwa 
litasababisha wanafunzi 430 wa 
kidato cha kwanza waliochaguli-

wa kujiunga na shule hiyo, mwe-
zi Januari mwakani kuchelewa 
kuanza masomo.

Diwani wa Kata ya Iganzo, 
Daniel Mwanjoka, juzi alifanya 
ziara ya kukagua maandalizi 
ya ujenzi wa vyumba sita vya 
madarasa unaoendelea katika 
shule hiyo na kwamba zinahi-
tajika Sh. milioni 55 kukamilisha 
vyumba hivyo.

“Januari 11 mwakani tunataki-
wa vyumba vyote viwe vimeka-
milika ili wanafunzi waanze ku-
soma na ili kukamilika kiasi cha 
shilingi milioni 55 kinahitajika 
licha ya kuanza ujenzi wa vyum-
ba hivyo, hitaji ni vyumba 10, ili 

kumaliza kabisa tatizo la upun-
gufu wa vyumba vya madarasa,” 
alisema Mwanjoka.

Aliongeza kuwa Kata ya Ig-
anzo ina jumla ya wananchi 
zaidi ya 30,000 na kwamba 
nguvu kazi iliyopo ni 16,000 
ambao ndio wanaoendelea na 
michango. Kutokana na hatua 
hiyo ya ujenzi wa vyumba vya 
madarasa, Mbunge wa Jimbo la 
Mbeya, Dk. Tulia Akson, alitoa 
mifuko 200 ya saruji kwa ajili ya 
ujenzi huo.

Dk. Tulia alifikia uamuzi huo 
baada ya kutembelea kuangalia 
hatua za ujenzi na alipongeza 
hatua iliyofikiwa baada ya wa-

nanchi kuamua kujitolea nguvu 
kazi zao.

Baadhi ya wananchi akiwamo 
Anthon Sanga, walimshukuru 
Dk. Tulia kwa kutoa mifuko 200 
ya saruji ya kusaidia ujenzi wa 
vyumba sita vya madarasa am-
bavyo vitatumiwa na wanafunzi 
435 wa kidato cha kwanza.

Alisema wananchi walianza 
kutumia nguvu kazi zao pamoja 
na michango ya fedha, ili ku-
kamilisha kwa wakati vyumba 
vyumba hivyo na kwa mujibu 
wa maelekezo ya mkoa kabla ya 
Januari 11, mwakani viwe vime-
kamilika tayari kwa ajili ya ku-
tumiwa na wanafunzi.

Upungufu madawati kuchelewesha wanafunzi kidato 1

Mbunge wa Mbeya Mjini, Dk. Tulia Ackson ambaye ni Naibu Spika wa Bunge, akishiriki kuchimba msingi wa ujenzi wa vyumba sita  
vya madarasa  katika Shule ya Sekondari Iganzo iliyoko Halmashauri ya Jiji la Mbeya, pia aliahidi kuchangia mifuko 200 ya saruji, 
ujenzi wa vyumba hivyo unataraji kukamilika Januari 11 mwaka 2021, ili vitumike kwa wanafunzi 435 wa kidato cha kwanza. PICHA: 
GRACE MWAKALINGA

Watakiwa kutumia viuatilifu kwa usahihi
Na Grace Mwakalinga, 

MBEYA

WAKULIMA nchini wam-
etakiwa kutumia viuatilifu vya 
kudhibiti magonjwa na wadudu 
waharibifu wa mimea masham-
bani kwa usahihi, ili kuepusha 
uwepo wa mabaki ya viuatilifu 
hivyo kwenye mazao yatakayo-
vunwa.

Wito huo ulitolewa jana jijini 
hapa na maofisa kutoka Taasisi 
ya Utafiti wa Viuatilifu nchini 
(TPRI), wakati wakitoa mafunzo 
ya matumizi sahihi ya viuatilifu 
kwa wamiliki wa maduka, wau-
zaji na wakulima wa Nyanda za 
Juu Kusini.

Mmoja wa maofisa hao, Ju-
manne Rajab, alisema mabaki 
ya viuatilifu kwenye mazao 
yanaweza kuleta athari kubwa 
za kiafya na kusababisha mazao 
hayo kukosa soko.

“Matumizi yasiyo sahihi ya vi-
uatilifu yanasababisha kuwapo 
kwa kiwango kikubwa cha maba-
ki kwenye mazao yanayovunwa, 
hali hii inasababisha watumiaji 
wa mazao hayo kupata athari za 
kiafya, lakini mazao hayo yak-
ibainika pia hayawezi kupata 
soko ndani na nje ya nchi,” alise-
ma Rajab.

Alisema kuwa endapo mazao 
ya wakulima wa Tanzania ya-
tabainika kuwa na kiwango ki-
kubwa cha mabaki ya viuatilifu 

yatakuwa kwenye hatari kubwa 
ya kupoteza soko la nje hususan 
katika nchi za Ulaya na Marekani 
ambako wanunuzi wanazinga-
tia suala hilo. Rajab alisema ili 
wakulima waweze kujiepusha 
na mabaki ya viuatilifu kwenye 
mazao, wanapaswa kutumia 
viuatilifu kwa kuzingatia maele-
kezo ya watu waliopewa mafun-
zo, maofisa ughani pamoja na 
maelekezo yaliyowekwa kwenye 
vifungashio vya viuatilifu.

Mafunzo hayo ya siku tano 
yalifungwa na Mkuu wa Wilaya 
ya Mbeya, William Ntinika, am-
baye aliwataka wakulima nchini 
kutumia vyema mvua zilizoanza 
kunyesha kwa kulima kwa bidii, 
huku wakizingatia ushauri wa 

wataalamu wa kilimo.
Alisema mikoa ya Nyanda za 

Juu Kusini ndiyo inayotegemewa 
kwa uzalishaji wa chakula nchini 
hivyo ni lazima uzalishaji uwe 
wa kiwango cha juu.

“Taifa lisipokuwa na chakula 
hata uchumi wake utayumba, 
hivyo wakulima tumieni vizuri 
mvua hizi kwa kuongeza bidii 
kwenye kilimo kwa lengo la ku-
hakikisha mnazalisha chakula 
kwa wingi kitakachokidhi ma-
hitaji ya Watanzania wote,” alise-
ma Ntinika. Baadhi ya wakulima 
na wauzaji wa viuatilifu ambao 
wamehudhuria mafunzo hayo 
walisema wataitumia elimu wali-
yoipata kuwaelekeza wakulima 
matumizi sahihi.

Kaya maskini 
100 kunufaika 
msaada wa 
kulipiwa CHF

Na Grace Mwakalinga, KYELA

KAYA maskini 100 katika Wilaya 
ya Kyela mkoani Mbeya, zinatarajiwa 
kunufaika na msaada wa kulipiwa Bima 
ya Afya iliyoboreshwa (CHF), ambazo 
zitagharimu Shilingi milioni tatu fedha 
ambazo zimetokana na michango ya 
umoja wa kikundi cha Whatsapp cha 
Kyela Social Economy (KYESEG).

Akizungumza na Nipashe jana, Mwe-
nyekiti wa Umoja huo, Shadrack Mwam-
akula, alisema fedha hizo ni miongoni 
mwa asilimia 40 iliyotengwa kwa ajili ya 
kuisaidia jamii ya Kyela katika masuala 
mbalimbali ikiwamo, afya na elimu.

Alisema umoja wa KYESEG umeweka 
utaratibu kwa kila mwaka kurudi Kyela 
kwa ajili ya kushirikiana na jamii ikiwa ni 
sehemu ya kurudisha fadhila kutokana na 
malezi na mambo mengine ambayo yali-
fanywa na wazazi au walezi na kuchangia 
mafanikio yao.

“Ni mwaka wa pili sasa tangu kuanzi-
sha utaratibu wa wazawa wa Kyela kila 
mwisho wa mwaka kurudi nyumbani 
maarufu kama (IBHASA), kufanya masuala 
mbalimbali yanayogusa jamii ya Kyela, 
tuliweka utaratibu wa michango am-
bapo hadi sasa Wanakyela 80 wametoa 
michango yao na tunaendelea kupokea 
kutoka kwa wengine, kati ya fedha hizo 
asilimia 40 itatumika kwa ajili ya mambo 
ya kijamii ikiwamo malipo ya bima ya 
afya iliyoboreshwa CHF na kugharamia 
matibabu ya kijana anayeugulia mguu,” 
alisema Mwamakula.

Makamu Mwenyekiti wa umoja huo, 
ambao umeunganishwa na Mtandao wa 
Jamii wa WhatsApp, Edo Makata, alisema 
zaidi ya wana-Kyela 500, watashiriki shu-
ghuli za Ibhasa ikiwamo kuenzi utama-
duni wa Wanyakyusa kupitia ngoma za 
aina mbalimbali, kufanya usafi katika 
hospitali ya wilaya na kutembelea vivutio 
vya utalii. Alisema mwitikio wa wananchi 
ni mkubwa na kupongeza umoja huo kwa 
kuhamasisha wana-Kyela kurudi nyum-
bani kila ifakapo mwezi Desemba na 
kushiriki shughuli mbalimbali kwa ajili ya 
maendeleo ya wilaya hiyo.

Aliwaomba wadau na viongozi mbalim-
bali kuwaunga mkono kwa kutoa michan-
go ya fedha, ili kutimiza ahadi ya kue-
ndelea kuwahudumia wananchi wenye 
mahitaji maalum ikiwamo vyakula, malazi 
na mavazi. Sambamba na hilo umoja huo 
pia umeahidi kuboresha miundombinu ya 
sekta ya afya na elimu kwa kuhakikisha 
huduma za matatibu zinapatikana bila 
usumbufu pamoja na kuwahimiza wa-
nafunzi kuongeza bidii katika masomo, ili 
kuifanya wilaya hiyo kuwa kinara katika 
matokeo ya kidato cha nne na sita.

Baadhi ya wananchi wa Wilaya ya 
Kyela, walisema wamefurahishwa na 
utaratibu huo wa wazawa kurudi ny-
umbani kuungana na jamaa zao katika 
kushughulikia vikwazo vinavyowakabili 
na kwamba itasaidia kutangaza uzuri 
wa wilaya hiyo na kuwaomba wengine 
ambao bado kujiunga.

Uturuki kujenga Bandari ya Zanzibar

Mwakilishi wa Kampuni ya Kimataifa ya Vault Tawi la Tanzania, Said Ally Said (kushoto), akielezea changamoto za uchelewaji wa kupata 
kibali cha kuendeleza mradi wa Bare Foot Micheweni Pemba. PICHA: RAHMA SULEIMAN

Kampuni ya Kimarekani kuwekeza mradi wa kitalii
Na Rahma Suleiman,           
ZANZIBAR

U
ONGOZI wa kampuni 
ya kimataifa ya Vault 
ya Marekani yenye tawi 
lake Tanzania, umeiom-

ba Serikali ya Zanzibar kuwapatia 
kibali kitakachowapa fursa ya 
kutekeleza mradi mkubwa kwe-
nye sekta ya utalii katika ukanda 
wa Micheweni, Kisiwani Pemba.

Mwakilishi wa kampuni hiyo, 
Hirsi Divir, akiiongoza timu 
ya viongozi wa kampuni hiyo 
iliyoambatana na wenyeji wao 
taasisi ya kizalendo ya Tahfif ya 
Micheweni, alisema hayo jana, 
wakati akizungumza na Maka-
mu wa Pili wa Rais wa Zanzibar, 
Hemed Suleiman Abdulla, Vuga 
mjini Zanzibar.

Divir alisema kampuni yake 
imeshafanya maombi ya kuanzi-
sha mradi mkubwa wa Bare foot 
katika ukanda wa Micheweni 

iliyopangiwa kutekelezwa kwa 
awamu tatu na kuwasilishwa seri-
kalini kwa hatua za utekelezaji.

Mwakilishi huyo alisema, mra-
di huo wa Bare foot umekusudia 
kujenga mgahawa wa kimataifa, 
nyumba za kulala watalii na wa-
geni na kumalizia awamu ya tatu 
ya uimarishaji wa misitu katika 
eneo hilo.

Alisema Mamlaka ya Uwekezaji 
Vitega Uchumi Zanzibar (ZIPA), 
imepitia maombi yao na kuridhia 
walichokusudia kukitekeleza, la-
kini baadhi ya taasisi za serikali 
ikiwamo Wizara ya Kilimo, tangu 
mwaka 2017 yalipowasilishwa 
maombi hayo hadi sasa, bado 
hazijatoa baraka zao.

Divir alisema, wananchi wa 
ukanda wa Wilaya ya Micheweni, 
wamesharidhia uwapo wa mradi 
huo, ambao utatoa nafasi kubwa 
za ajira na kukuza pato la taifa.

Mwakilishi wa kampuni hiyo 
tawi la Tanzania Said Ally Said, 

alisema wawekezaji wa mradi 
huo wameingia nchini muda 
mrefu, lakini bado wanaendelea 
kuzungushwa.

Alisema inasikitisha kuona 
kampuni hiyo tayari imeshaanza 
kulipa kodi kwa eneo la ardhi wal-
ilopata la hekta saba pamoja na 
misitu, licha ya kutokamilika kwa 
upatikanaji wa leseni ya kuanza 
miradi hiyo.

Kwa upande wake Meneja wa 
Taasisi ya kizalendo ya Big Tah-
fif Pemba, Mohamed Makame 
Mohamed, alisema wananchi wa 
ukanda wa Micheweni, Pemba 
wameupokea kwa moyo mkun-
jufu mradi huo wanaoutazamia 
kuwa kichocheo cha mwelekeo 
wa mafanikio yao kiuchumi.

“Tunaishukuru Serikali ya 
Mapinduzi ya Zanzibar chini ya 
Jemedari wake, Rais wa Zanzi-
bar, Dk. Hussein Ali Mwinyi, kwa 
umakini wake wa kutoa fursa kwa 
wawekezaji katika mwendo wa 

uharaka,” alisema.
Kwa upande wake Makamu wa 

Pili wa Rais, alionya kuwa serikali 
haitaruhusu kuendelea kufanyika 
uzembe wa aina hiyo, wakati 
tayari imesharidhia kukaribisha 
wawekezaji kuanzisha miradi 
yao.

Hemed alisema haipendezi 
kuona mwekezaji ameonyesha 
nia ya kutaka kuwekeza vitega 
uchumi nchini baada ya kush-
awishika, lakini anaendelea kupa-
ta usumbufu na vikwazo vinavyo-
chelewesha kuanza kwa mradi 
husika kwa utashi wa ubinafsi wa 
mtendaji.

Aliwahakikishia viongozi hao 
wa Kampuni ya Vault kwamba 
Serikali ya Zanzibar itachukuwa 
hatua za haraka katika njia ya 
kukwamua tatizo hilo, kwa vile 
jamii ya wananchi wa Micheweni 
imeshapata matumaini ya ku-
jikomboa kiustawi kutokana na 
mradi huo.

Na Rahma Suleiman, ZANZIBAR

RAIS wa Zanzibar, Dk. Hussein Ali 
Mwinyi, amesema serikali inahitaji 
kuwapo shughuli za uwekezaji, ili 
kuharakisha kasi ya maendeleo na 
kukuza uchumi wa taifa.

Dk. Mwinyi alisema hayo juzi 
Ikulu jijini Zanzibar, alipokutana na 
ujumbe wa wawekezaji wa Kampuni 
ya Ozuaydin kutoka nchini Uturuki, 
ulioongozwa na Mkurugenzi Mkuu, 
Mahmet Aydin, ambao umeonyesha 
nia ya kuwekeza katika ujenzi wa 

bandari, uwekaji wa vifaa pamoja na 
uendeshaji wa shughuli za bandari 
eneo la Malindi na Mpigaduri, sam-
bamba na ujenzi wa ukumbi wa ki-
mataifa wa mikutano.

Alisema serikali iko tayari kush-
irikiana na wawekezaji kwa ku-
hakikisha inaweka mazingira ma-
zuri yanayovutia ili kufanikisha 
azma hiyo. Aliwataka wawekezaji 
hao kuwasiliana na mamlaka zina-
zosimamia uwekezaji nchini, ili ku-
pata miongozo na taratibu za kishe-
ria zinazohusiana na jambo hilo.

Naye Mkurugenzi Mkuu kutoka 
Kampuni ya Uzuaydin, Mahmet 
Aydin, alisema kampuni yake imed-
hamiria kutumia fursa za uwekezaji 
zilizopo nchini baada ya kuri-
dhishwa na mazingira bora yaliopo.

Alisema amefurahishwa na 
mapokezi mazuri ya serikali aliyoya-
pata na kubainisha uwekezaji wa-
naolenga kuufanya utakuwa na tija 
na maslahi kwa wananchi wa Zanzi-
bar pamoja na nchi za ukanda huo.

Wakati huo huo, Rais Dk. Mwinyi, 
alikutana na ujumbe kutoka nchini 

Oman na kubadilishana nao mawa-
zo juu ya maendeleo ya kulifanyia 
matengenzo makubwa jengo la aja-
bu (Beit el Ajaib), liliopo Forodhani 
Zanzibar na changamoto zilizoji-
tokeza.

Dk. Mwinyi, aliipongeza Serikali 
ya Oman kwa juhudi kubwa inazo-
zichukua kulifanyia matengenezo 
jengo hilo, kwa mujibu wa mkataba 
wa makubaliano (MOU).

Alisema hatua ya kulifanyia 
matengenezo jengo hilo, itasaidia 
kulirejesha katika hali yake ya asili, 

na kuendelea kutumika na kuimari-
sha utalii.

Waziri wa Mambo ya Kale wa 
Oman, Ibrahim Al Kharous, alim-
pongeza Rais Dk. Mwinyi, kwa ku-
fuatilia kwa karibu matengenezo ya 
jengo hilo muhimu katika ustawi wa 
sekta ya utalii nchini.

Katika hatua nyingine, juzi Rais 
Dk. Mwinyi amevunja Bodi ya 
Wakurugenzi ya Shirika la Meli na 
Uwakala Zanzibar kutokana na 
kutoridhishwa na uendeshaji wa 
shirika hilo.

Wanawake 
watakiwa 
kuzidisha 
ushirikiano
Na Rahma Suleiman, ZANZIBAR

WAZIRI wa Habari, Vijana, 
Utamaduni na Michezo, Tabia 
Maulid Mwita, amewataka wa-
nawake kuzidisha ushirikiano 
katika Jumuiya ya Wanawake 
wa CCM (UWT), ili kuongeza kasi 
katika kazi zao.

Alisema hayo wakati akizun-
gumza jana na wanawake wa 
jumuiya hiyo, katika ukumbi wa 
Amani CCM Mkoa, wakati al-
ipokuwa akifungua Baraza la UWT 
Mkoa Mjini na kuwataka kinama-
ma waendelee na kazi za jumuiya.

Alisema iwapo kutakuwa na 
ushirikiano katika jumuiya hizo 
maendeleo yatapatikana kwa kasi.

“Kinamama jeshi kubwa na uch-
aguzi umekwisha tusonge mbele 
kuleta maendeleo kwa kukaa 
pamoja kuimarisha vikundi vyetu 
kwa kupatiwa mikopo,” alisema 
Waziri Tabia.

Pia, aliwapongeza wanawake 
waliopata nafasi katika Serikali 
ya Zanzibar na Rais Mwinyi kwa 
kutoa fursa nyingi kwa wanawake.

Tabia alisema Rais Mwinyi, 
ameahidi kuwawezesha ki-
namama kwa kuwaweka pamoja, 
kuwapatia mikopo na kufanya 
kazi zao kwa lengo la kujiendesha 
kimaisha.

Alisema wanawake wanaon-
goza mambo mengi katika 
jumuiya, chama na hata familia 
na kuwapongeza na pia waliopata 
nafasi za majimbo, viti maalum 
wakiwamo wabunge, wawakilishi 
pamoja na madiwani, kuwataka 
kuwaongoza wananchi kuwaletea 
maendeleo.

Kwa upande wake, Naibu Spika 
wa Baraza la Wawakilishi, Mgeni 
Hassan Juma, aliwataka kinama-
ma kutumia fursa zilizopo kujaza 
fomu za kuomba nafasi katika 
chama na jumuiya.

Yaitaka Google kufunga 
vituo kadhaa vya YouTube 
Kampala, UGANDA

TUME inayosimamia Mawasiliano 
Uganda (UCC) imeandika barua kwa 
kampuni ya Marekani ya Google, 
ikiitaka kampuni hiyo ifunge stesheni 
kadhaa za televisheni zinazopeperu-
sha matangazo yake kupitia You tube.

Miongoni mwa stesheni hizo ni 
Ghetto TV, inayomilikiwa na Chama 
cha National Unity Platform (NUP) cha 
mgombea wa urais Robert Kyagulanyi 
maarufu kama Bobi Wine.

UCC inataka karibu stesheni 13 zi-
nazopeperusha matangazo yake moja 
kwa moja kupitia YouTube, kufungwa 
kwa msingi kwamba zimekiuka sheria 
na maadili ya habari nchini Uganda.

Barua ya UCC kwa Google inasema 
kwamba tume ya mawasiliano ya Ugan-
da imepokea malalamiko kadhaa ku-
toka kwa maofisa wa serikali, akiwamo 
Waziri wa Mambo ya Ndani, mwenyeki-
ti wa usalama wa taifa, polisi na jeshi la 
nchi hiyo, kuhusu habari zinazopepe-
rushwa na vituo hivyo vinavyotumia 
YouTube.

Barua hiyo inaeleza kwamba vituo 
hivyo vinapeperusha habari ambazo 
zinavunja sheria ya mawasiliano ya 

Uganda, ya mwaka 2013 na sheria inay-
osimamia habari ya mwaka 2019, ibara 
ya 8 sehemu ya 2.

Televisheni ambazo zimetajwa kwe-
nye barua ya UCC ni pamoja na TMO 
Online, Lumbuye Fred, Trending Chan-
nel Ug, Uganda Yaffe, Uganda News 
Updates, Ghetto TV, Busesa Media Up-
dates. 

Nyingine ni Uganda Empya, Map 
Mediya TV, KK TV, Ekyooto TV, Na-
mungo Media, JB Muwonge na Bobi 
Wine 2021. Barua hiyo inadai kwamba 
televisheni hizo kwenye mtandao wa 
YouTube, zilitumika kueneza machafu-
ko ya hivi karibuni nchini Uganda 
yaliyopelekea vifo vya watu kadhaa na 
uharibifu wa mali.

Inaendelea kusema kwamba zina-
tumika “kueneza habari za uongo, na 
maoni potofu kwa nia ya kupotosha 
jamii, zikiwa na lengo la kusababisha 
ghasia kwa misingi ya kikabila na ki-
siasa.

Barua hiyo inaongezea kwamba 
habari na maoni yanayopeperushwa 
na stesheni hizo “yana upendeleo, 
yanaonyesha miili ya watu waliokufa, 
waliojeruhiwa vibaya, ajali mbaya na 
zinaweza kusababisha wasiwasi mkub-

wa katika jamii.”
UCC inasema kwamba televisheni 

hizo za mtandao wa Youtube, hazina 
leseni ya kupeperusha habari nchini 
Uganda.

Kulingana na ibara ya 27 ya sheria 
ya maudhui nchini Uganda, hakuna 
mtu anaruhusiwa kupeperusha habari 
bila ya kuwa na leseni ya tume ya ma-
wasiliano ya nchi hiyo na anayefanya 
hivyo anaweza kuhukumiwa mwaka 
mmoja gerezani, kulipa faini au kulipa 
faini na kifungo cha mwaka mmoja ger-
ezani.

Mapema mwaka huu, UCC, iliamuru 
watu wote wanaoandika maudhui 
kwenye mitandao ya kijamii kusajili 
kurasa zao la sivyo wachukuliwe hatua 
za kisheria. Agizo hilo hata hivyo linari-
potiwa kutotiliwa maanani.

Hatua hiyo inajiri wakati tume ya 
uchaguzi nchini humo inataka wagom-
bea wote kufanya kampeni kwa njia 
ya internet kutumia mitandao ya You 
tube, Facebook, Twitter na kadhalika 
pamoja na radio, televisheni, kutokana 
na janga la virusi vya Corona.

Stesheni ambazo UCC inataka zi-
fungwe, zinaonyesha sana kampeni za 
wanasiasa wa upinzani. VOA

Ujerumani yaongeza 
vizuizi kuelekea 
mwisho wa mwaka
Born, UJERUMANI

UJERUMANI  imeongeza vizuizi ikiwamo 
kufunga shule na biashara ambazo sio 
muhimu katika kukabiliana na maambukizo 
ya Covid-19.

Hatua hiyo ni hadi Januari 10, mwakani, 
huku kipindi cha Krismasi kila ikiruhusiwa 
kuwa na wanafamilia isiyozidi watu wanne.

Nchi hiyo iliripoti vifo vingine 952 na 
visa 27,728 hadi siku ya Jumatano.

Nchi zingine za Ulaya zimeimarisha vizui-
zi kabla ya Krismasi na Ufaransa ikianzisha 
amri ya kutotoka nje wakati wa usiku.

Chini ya hatua hiyo nchini Ujerumani, 
biashara muhimu tu kama vile maduka 
makubwa na benki zitaruhusiwa kubaki 
wazi. 

Migahawa, baa na vituo vya burudani 
vimefungwa tangu Novemba na maeneo 
mengine ya nchi yalikuwa yameweka 
vikwazo vyao wenyewe.

Pia saluni ni miongoni mwa biashara 
ambazo lazima zifungwe, wakati kunywa 
pombe, kama vile vibanda maarufu vya 
divai ni marufuku. 

Kampuni zinahimizwa kuruhusu wafan-
yakazi kufanya kazi nyumbani. BBC



LONDON, England 

WAKALA wa Mesut Ozil amebaini-
sha kiungo huyo hataondoka Arsenal 
wakati wa dirisha la Januari, mwakani 
na kusisitiza mteja wake ana nia kubwa 
ya kumalizia kipindi cha mkataba wake 
kilichobaki.

Ozil aliondolewa kwenye kikosi cha 
Ligi Kuu England na Ligi ya Europa 
na Mikel Arteta Oktoba, mwaka huu 
na hawezi kuchaguliwa kwenye timu 
hadi wakati wa dirisha dogo la usajili 
la Januari ambapo orodha inaweza 
kubadilishwa.

Kiungo huyo wa zamani wa Real 
Madrid, ambaye alisajiliwa kwa ada 
iliyoweka rekodi klabuni hapo wakati 
alipojiunga kwa ada ya pauni milioni 
42 mwaka 2013, hajaichezea timu hiyo 
tangu Machi 7, mwaka huu.

Wakati wakala wa Ozil, Dk. Erkut So-
gut, akisisitiza kuna klabu nyingi Ulaya 
zinamwania nyota huyo, amesema 
nyota huyo wa zamani wa Ujerumani 
ambaye mkataba wake unamalizika 
mwishoni mwa msimu, anataka ku-
malizia mkataba wake Arsenal.

“Hata siku moja ni ndefu sana 
kwenye soka, kamwe huwezi kujua,” 
alisema akiiambia Tuttomercatoweb. 

“Bila shaka, kuna klabu nyingi zi-
namtaka kumsajili yeye, lakini anataka 
kwanza kumalizika mkataba wake.

“Hakuna kitu kilichobadilika ka-
tika uamuzi wake wa kutaka kwanza 
kumaliza mkataba wake na kutocheza 
kwake hakujabadilisha kitu.”

Ozil 
haondoki 
Arsenal 
Januari - 
Wakala

habari michezo

PARIS, Ufaransa

PARIS Saint-Germain inajiandaa ku-
tangaza kumsajili Lionel Messi, kwa 
mujibu wa FootballTransfers.

Klabu hiyo ya Paris Saint-Germain 
kwa muda mrefu imekuwa ikihu-
sishwa na mpango wa kumwania 
Messi mwenye umri wa miaka 33.

Na sasa kwa mujibu wa ripoti za 
usajili, PSG inajiamini kwamba itam-
sajili nyota huyo wa Barcelona.

Messi, ambaye mkataba wake una-
malizika mwishoni mwa msimu huu, 
alijaribu kuondoka Barcelona mwis-
honi mwa msimu wa 2020-21, lakini 

mshindi huyo mara sita wa Ballon 
d’Or aliamua kubakia Camp Nou.

Sasa mabingwa wa Ligi Kuu Ufaran-
sa, Ligue 1, PSG wamejiweka kwenye 
nafasi nzuri zaidi ya kumsajili Messi 
kwa uhamisho huru.

Miamba hao wa jiji la Paris wameri-
potiwa kuanza mazungumzo binafsi 
na wawakilishi wa mchezaji huyo na 
kwamba wana uhakika wa kumsajili 
kipindi cha majira ya joto kijacho.

Hata hivyo, gazeti la Daily Star, 
limedai kwamba, Kocha wa Manches-
ter City, Pep Guardiola naye yupo 
kwenye mbio za kuwania kumsajili 
Messi.

LYON, Ufaransa

M
SHAMBULIAJI wa Lyon, 
Memphis Depay anacho-
fikiria kwa sasa ni kush-
inda mataji na timu yake, 

licha ya kuhusishwa na Barcelona na 
Paris Saint-Germain.

Straika huyo mwenye umri wa mia-
ka 26 mkataba wake wa sasa na Lyon 
unamalizika mwishoni mwa msimu 
huu na amekuwa akihusishwa sana na 
Barca ambayo inanolewa na kocha wa 
zamani wa Uholanzi, Ronald Koeman.

Amefunga mabao sita katika mechi 
14 za Ligue 1 msimu huu, na kwa muji-
bu wa jarida la Ufaransa la Le Parisien, 
PSG wanamtaka Mholanzi huyo ku-
cheza pamoja na Neymar na Kylian 
Mbappe mwakani.

Depay hivi karibuni alifunguka na 
kusema yupo tayari kuungana na Koe-
man pale Camp Nou, lakini alipouliz-
wa Jumanne na waandishi wa habari, 
alijibu tofauti kabisa.

“Nikiwa mkweli, tuna timu imara 
hapa,” alisema. “Sijui nini kita-
tokea mwakani. Mimi ni mchezaji 
wa Lyon, nahodha, na nipo hapa 
kushinda vitu, mechi na kuwa 
muhimu.

“Hilo ndio dhumuni langu 
kubwa. Kama nikianza ku-
fikiria kuhusu majaliwa yan-
gu, naweza kupoteza uma-
kini wangu. 

“Kwa asilimia 100 mimi 
nipo Lyon. Nini kita-
kachotokea siku za usoni 
ni suala la kusubiri kwa 
sasa kuona.”

PSG wajiandaa kutangaza 
kumsajili Messi

Depay 
aikataa 
Barca, PSG



21Alhamisi Desemba 17, 2020

habari michezo

LONDON, England 

KOCHA wa Chelsea, Frank Lam-
pard, amesema wachezaji wake 
wana uchovu kufuatia kukuta-
na na kipigo cha mabao 2-1 dhi-
di ya Wolves katika mtanange 
wa Ligi Kuu England, ulioche-
zwa juzi Jumanne.

Bao la Pedro Neto dakika ya 
95 liliinyima Chelsea kuondoka 
na pointi moja pale kwenye 
dimba la dimbani Molineux. 

Daniel Podence alisawazisha 
bao la mshambuliaji wa Ufar-
ansa, Olivier Giroud ambaye 
aliitanguliza mbele The Blues.

Hicho kinakuwa kipigo cha 
pili mfululizo kwa Chelsea 

baada ya mechi ya juzi dhidi ya 
Everton kupoteza kwa 1-0.

Baada ya mchezo huo, Lam-
pard alisema uchovu ume-
wagharimu kwani walijipanga 
kwa ushindi.

“Nimekasirishwa na hili kwa 
kweli, tulistahili kupata ushindi, 
lakini mambo yalikuwa tofauti 
kabisa,” alisema akiwaambia 
waandishi wa habari. “Naweza 
kusema uchovu wa wachezaji, 
lakini hiyo sio sababu kubwa, 
kikubwa tunatakiwa kujipanga 
kwa ajili ya mechi zijazo.”

Wolves ipo nafasi ya 10 ikiwa 
na pointi 20, huku Chelsea iki-
wa nafasi ya tano na pointi 22, 
zote zikiwa zimecheza mechi 13.

MANCHESTER, England 

K
OCHA Mkuu wa Man-
chester City, Pep Guar-
diola, amesema tatizo 
kubwa lililopo kwenye 

timu yake kwa sasa ni ubutu wa 
washambuliaji wake kushind-

wa kufunga jambo ambalo 
linahitaji muda kutafutiwa 
dawa.

Kocha huyo ameongeza 
kuwa walikuwa na nafasi 
ya kuibuka na ushindi 
kwenye mchezo wao wa 
Ligi Kuu England dhidi ya 
West Brom, juzi Jumanne 

usiku, lakini wakalazi-
mishwa sare.

City wakicheza kwenye 
dimba lao la Etihad ililazi-

misha sare ya kufungana bao 
1-1 na West Brom na kuwafanya 
wagawane pointi moja moja 
inayowafanya City wafikishe 
pointi 20, wakiwa nafasi ya 
sita kwenye msimamo wa Ligi 
Kuu England. 

Likay Gundogan alipachika 
bao la kwanza kwa City da-
kika ya 30 na dakika ya 43 
Ruben Dias alijifunga na ku-
wafanya waende mapumziko 

wakiwa wametoshana nguvu.
Hadi dakika ya 90 zinakami-

lika timu zote ziligawana pointi 
na kuifanya West Brom kufikisha 

pointi 7 ikiwa nafasi ya 19.
Guardiola amesema walimiliki 

mchezo katika kila kitu ila wal-
ishindwa kutumia nafasi ambazo 

walizipata kipindi cha kwanza na 
kipindi cha pili, jambo lililowafanya 

washindwe kupata ushindi.

BARCELONA, Hispania 

KOCHA wa Barcelona, Ronald Koeman, 
ametuma ujumbe kwa mabingwa wa 
soka nchini Ufaransa, Paris Saint-Ger-
main kwa kusema hawawaogopi.

Barcelona wamepangwa kukutana na 
PSG kwenye Ligi ya Mabingwa Ulaya 
hatua ya mtoano wa timu 16, huku 
mchezo wa kwanza ukitarajiwa kuche-
zwa Camp Nou Februari 16, mwakani 
na mchezo wa marudiano kupigwa ji-
jini Paris, Ufaransa, Machi 10, mwakani.

Koeman amesema wameipokea kwa 
mikono miwili ratiba ya hatua hiyo, 
na anaamini mpambano utakuwa na 
vuta ni kuvute, kutokana na wap-
inzani wao kuwa na wachezaji 
wenye viwango vya hali ya juu.

Amesema wanaiheshimu 
PSG kama mshindani wao, na 
hawatabweteka kwa kuamini 
historia ya michuano ya Ulaya 
imekua ikiwabeba mara kwa 
mara, licha ya msimu uliopita 
kukabiliwa na changamoto ya 
kuondoshwa kwa kipigo cha 
aibu na Bayern Munich.

“PSG ni timu yenye nguvu, la-
kini ni ngumu kwao kwa sababu sisi 
pia ni timu ngumu na naona ni sawa 
kabisa,” alisema akinukuliwa na AS.

“Katika miaka ya hivi karibuni 
wametumia fedha nyingi kuijenga 
timu ambayo inaweza kupigania 
mataji makubwa kama Ligi ya Ma-
bingwa. 

“Msimu uliopita walifika fainali, na 
ni timu ambayo itaendelea kuwapo,” 
amesema.

Msimu uliopita PSG walifikia hatua 
ya fainali ya michuano hiyo, lakini 
walifungwa na Bayern Munich wal-
iobeba taji hilo.

Lampard adai uchovu 
umeigharimu Chelsea

Koeman 
atuma 
salamu PSG

Guardiola 
alalamikia 

ubutu



MESSI AKARIBIA PSG

MATUMAINI ya Paris St-Germain na Manchester City 
kumsajili Lionel Messi yamefufuliwa upya, baada ya 
mgombea urais wa Barcelona, Emili Rousaud kusema 
“ni vigumu kumudu” mshahara wa raia huyo wa Ar-
gentina mara mkataba wake wa sasa utakapomalizika 
msimu ujao. (AS)

ZABALETA AMFUNDA MESSI

MLINZI wa zamani wa Manchester City, Pablo Zabale-
ta amesema klabu hiyo ya Ligi Kuu England ni “mahali 
pazuri” kwa Lionel Messi ikiwa mchezaji huyo ataamua 
kuondoka Barca. (Stadium Astro, via Sun)

MBAPPE NJIA NYEUPE

KUNA “uwezekano mkubwa” Lionel Messi ataon-
doka Barcelona na kujiunga na PSG msimu ujao, huku 
mshambuliaji wa Ufaransa, Kylian Mbappe, 21, akita-
rajiwa kujiunga na Real Madrid. (TalkSport)

DEPAY NJIA PANDA

NYOTA aliyekuwa anawindwa na Barcelona, Memphis 
Depay (26), bado hajafanya uamuzi wa kuhusu hatima 
yake, huku nyota huyo wa Uholanzi akitarajia kumaliza 
mkataba wake ifikapo majira ya joto mwakani. (Goal)

MUSIALA MAMBO SAFI

BAYERN Munich ipo tayari kumpatia kiungo msham-
buliaji wa kati, Jamal Musiala mwenye umri wa miaka 17, 
mkataba mpya ambao utamfanya kupata mshahara wa 
pauni 100,000 kwa wiki licha nyota huyo kunyatiwa na 
klabu za Ligi Kuu England. (Mail)

OZIL KUBAKIA ARSENAL

WAKALA wa Mesut Ozil amesema kiungo huyo wa 
kati wa Ujerumani mwenye umri wa miaka 32, anataka 
kusalia Arsenal kukamilisha miezi sita ya mwisho ya 
mkataba wake - licha ya klabu hiyo kumtaka aondoke 
ifikapo Januari, mwakani. (Tuttomercato)

PSG, AOUAR KUTETA

PARIS St-Germain wako tayari kujadili mkataba wa 
winga wa Lyon, Houssem Aouar mwenye umri wa miaka 
22, ambaye alikuwa akinyatiwa na Arsenal msimu uli-
opita. (RMC Sport, via Sun)

VIEIRA AGOMBEWA ULAYA

KLABU za Arsenal na Marseille zipo kwenye mbio 
moja kuwania kumsajili kiungo wa Ureno, Fabio Vieira 
mwenye umri wa miaka 20 kutoka Porto. (Record)

LEEDA YAMTAKA TOMORI

KLABU ya Leeds United inamfuatilia mlinzi wa Chel-
sea na England, Fikayo Tomori mwenye umri wa miaka 
22, kwa lengo la kumsajili wakati wa dirisha dogo la 
usajili Januari. (Football Insider)

MOURINHO AMTAKA WINKS

KOCHA wa Tottenham, Jose Mourinho amesema 
kiungo wa Timu ya Taifa ya  England, Harry Winks (24), 
hataruhusiwa kujiunga na klabu nyingine kwa mkopo 
ifikapo Januari, mwakani. (Mirror)

Benzema ni straika 
bora duniani – Zidane

zisikupite

haba

22

DONDOO ZA SOKA 
MAGAZETI YA ULAYA

MADRID, Hispania 

Z
INEDINE Zidane amemsifia, 
Karim Benzema baaada ya 
mshambuliaji huyo kuisaidia 
Real Madrid kuifunga Athletic 

Bilbao kwenye mchezo wa Ligi Kuu 
Hispania, LaLiga, Jumanne.

Benzema alifunga mabao
 mawili ya dakika za maje-
ruhi wakati Madrid wakii-

funga Athletic 3-1 na kufiki-
sha pointi sawa na Real

 Sociedad na Atletico iliyoko
 kileleni mwa msimamo.

Mfaransa huyo alifikisha mabao 
10 aliyofunga kwenye mashindano 
yote msimu huu, mengi zaidi kuliko 

mchezaji yoyote wa LaLiga.
Zidane alimsifia straika huyo, ak-

isema uwezo wa Benzema ni mkub-
wa hata kwenye mechi inayoonekana 
kuwa ngumu kwao.

“Kwa upande wangu yeye ni bora 
kwa sababu pamoja na mchezo kuwa 
mgumu dhidi ya Athletic alifunga ma-
bao mawili,” alisema kocha huyo wa 
Madrid akiwaambia waandishi wa 
habari.

“Mara zote anakuwa fiti. Kuna 
wachezaji wakubwa wenye uwezo wa 
kuamua matokeo wakati wowote.”

Toni Kroos alianza kuipa Madrid 
uongozi pale kwenye dimba la Alfre-
do Di Stefano, ambapo Athletic wali-
cheza pungufu wakiwa na wachezaji 
10 kuanzia dakika ya 13 baada ya Raul 

Garcia kuonyeshwa kadi nyekundu.
Lakini Ander Capa akasawazisha 

na Madrid wakajikuta kwenye wakati 
mgumu kabla ya Benzema kuwarudi-
sha mchezoni.

Benzema amehusika katika mabao 
18 kwenye mechi 22 za LaLiga dhidi 
ya Athletic, akifunga 13 na kutoa pasi 
za mwisho tano.

Zidane alikubali kwamba Madrid 
walianza kwa kucheza chini ya ki-
wango, na wapinzani wao walicheza 
kwa kujihami zaidi baada ya kubakia 
10 uwanjani.

“Ni kweli kwamba, tulipata waka-
ti mgumu. Unapocheza dhidi ya 
wachezaji 10, kama ukiwakamata 
vizuri unaweza kuwa mchezo rahisi 
zaidi kwako.”

    Afunguka nyota huyo amekuwa akisaidia 
kuamua matokeo hata kwenye mechi...

habari michezo
Alhamisi Desemba 17, 2020



Kiungo wa Azam FC, Richard Djodi (kulia), akipambana kuwania mpira dhidi ya 
mchezaji wa Namungo FC katika mechi ya Ligi Kuu Tanzania Bara iliyochezwa 
Jumatatu iliyopita kwenye Uwanja wa Azam Complex jijini Dar es Salaam. 
Timu hizo zilitoka sare ya mabao 2-2. PICHA: MTANDAO

Na Mwandishi Wetu

CHOMBO cha Habari cha 
Mtandaoni cha Dar24 Media kwa 
kushirikiana na wasimamizi wa 
Ligi Kuu Hispania maarufu La Liga 
wamefanya tamasha la mpira wa 
miguu kwa kuzishindanisha timu 
nane bora za mitaa ya hapa jijini 
Dar es Salaam.

Lengo la tamasha hilo lililo-
fanyika Jumapili iliyopita lilikuwa 
ni kuhamasisha vijana kuepuka 
matumizi na biashara ya dawa za 
kulevya, kupitia kampeni ya ‘Sh-
tuka’.

Kitanki FC waliibuka washindi 
wa shindano hilo baada ya kui-
funga Palianda FC bao 1-0, kwenye 
mchezo wa fainali, na kujinyakulia 
zawadi ya vifaa mbalimbali vya 
michezo kutoka makao makuu ya 
La Liga, Uhispania. Mlinda mlango 
wa Palianda FC, Athuman Bonge, 
alichaguliwa kuwa Mchezaji Bora 
wa mashindano hayo na kupewa 
zawadi kutoka DSTV.

Mwakilishi wa Dar24 Media, 
Shaban Kondo alisema lengo la 
kuandaa tamasha hilo ni kuunga 
mkono juhudi za serikali katika 
kupiga vita matumizi ya dawa za 
kulevya pamoja na kuibua vipaji 
kama sehemu ya ajira kwa vijana.

Naye Mwakilishi wa La Liga 
nchini, Alvaro Paya, amesema 
uongozi wa ligi hiyo uliona juhudi 
za Serikali ya Tanzania pamoja na 
jitihada binafsi za Dar24 katika 
kuhamasisha michezo na kubadili 
maisha ya vijana kama ni nia sa-
hihi na ya La Liga katika kuhama-
sisha mchezo wa soka duniani.

Dar24, 
La Liga 
wafanya 
tamasha

Na Saada Akida 

A
LIYEKUWA Kocha Mkuu wa 
Namungo FC, Thiery Hitimana, 
anatajwa yuko katika mazun-
gumzo ya kujiunga na Mtibwa 

Sugar ya Manungu, Turiani mkoani Mo-
rogoro ambayo inashiriki Ligi Kuu Tan-
zania Bara, imefahamika.

Akizungumza na gazeti hili
 jijini Dar es Salaam jana, Hiti-

mana alisema mazungumzo
 na mabosi wa Mtibwa Sugar
 yanaelekea ukingoni na en-

dapo watakubaliana, atasaini 
mkataba wa mwaka mmoja.

Hitimana alisema hatua ambayo wali-
fikia hadi jana mchana ilikuwa nzuri na 

kilichobakia ni uhakiki wa mwisho wa 
mkataba huo.

“Bado sijasaini mkataba, ila muda 
huu ( jana asubuhi), niko kwenye ofisi za 
Mtibwa Sugar kwa ajili ya mazungumzo 
ya mwisho na viongozi wao na kama tu-
taenda sawa, nitasaini mkataba ambao 
makubaliano yetu ni mwaka mmoja,” 
alisema Hitimana.

Kocha huyo alisema ana imani 
mambo yataenda vizuri kwa sababu 
mazungumzo ya awali yalienda sawa 
ikiwamo suala la maslahi ambayo 
atayapata baada ya kukubali kuiongoza 
timu hiyo.

“Kama nitasaini, tumekubaliana ni-
taendelea kubaki na msaidizi ambaye 
alikuwa na timu hiyo kwa kuangalia up-
ungufu wetu hasa kipindi hiki cha usajili 

wa dirisha dogo, tutajipanga kwa pamoja 
kuongeza nguvu kwa ajili ya kuimarisha 
kikosi,” alisema Hitimana.

Naye Mkuregezi wa Bodi ya Mtibwa 
Sugar, Jamal Bayser, alisema tayari 
wameshapata kocha mpya watakayefan-
ya naye kazi baada ya kupitia orodha ya 
majina mbalimbali ya makocha ambao 
walituma maombi ya kutaka kuifundisha 
timu hiyo.

“Ni mapema kutaja jina, tusubiri muda 
utakapofika tutaweka wazi, ila msimamo 
wetu msimu huu kutafuta kocha wa ki-
geni, nani ni baada ya kila kitu kwenda 
sawa,” alisema Bayser.

Baada ya kujiuzulu kwa Zuberi Katwila 
ambaye sasa anaiongoza Ihefu FC, Mtib-
wa Sugar ilikuwa chini ya Kocha Msaidi-
zi, Vincent Barnaba.

Na Saada Akida

BAADA ya kulazimisha sare ya mabao 
2-2 dhidi ya Azam FC katika mechi ya 
Ligi Kuu Tanzania Bara iliyochezwa juzi 
usiku, kikosi cha Namungo kimeelekea 
Zanzibar kwa ajili ya kuweka kambi kuji-
andaa na mchezo wake wa mashindano 
ya kimataifa ya Kombe la Shirikisho 
Afrika dhidi ya El Hilal Obeida kutoka 
Sudan.

Namungo itawakaribisha Wasudan 
hao katika mchezo wa hatua ya kwanza 
utakaochezwa Desemba 23, mwaka huu, 
kwenye Uwanja wa Azam Complex uli-
opo Chamazi jijini, Dar es Salaam.

Akizungumza na gazeti hili jijini jana, 
Kocha Mkuu wa Namungo, Hemedi 
Morocco, alisema wanaenda kujipanga 
kwa ajili ya mechi yao hiyo ambayo 
maandalizi ya michuano hiyo ni tofauti 
na wanavyojianda na mechi za Ligi Kuu 
Tanzania Bara.

Morocco alisema baada ya kufanikiwa 
kupata pointi moja dhidi ya Azam FC, na 
kuona mapungufu ya kikosi chake katika 
safu ya ulinzi baada ya beki wake, Ed-
ward Manyama kupata majeraha katika 
mechi hiyo.

“Awali tulikuwa na changamoto katika 
safu ya ushambuliaji, nimelifanyia kazi 
na naona mabadiliko kwa kutumia 
nafasi hizo vizuri, kuelekea michuano 
ya kimataifa tunahitaji kuwa makini 
kulingana na wapinzani wetu,” alisema 
Morocco.

Aliongeza amewaangalia wapinzani 
wake kupitia video na hivyo anakiimari-
sha kikosi chake kwa ajili ya kuwakabili 
na hatimaye kupata matokeo mazuri.

Na Sabato Kasika  

MSHINDI wa mashindano ya Mr Uni-
versity mwaka 2002, Matukio Chuma 
amewataka wasanii nchini kuacha kui-
shi ‘maisha ya bandia’ na badala yake 
waonyeshe uhalisia wa maisha yao 
yalivyo ili jamii ijifunze kutoka kwao.

Matukio alitoa nasaha hizo jijini, Dar 
es Salaam jana, wakati akizindua kita-
bu chake kiitwacho Matukio ambacho 
kimeandikwa kwa lugha ya Kiswahili 
na Kiingereza chenye ujumbe usemao 
‘Nimejifunza naendelea kujifunza’.

Alisema vijana wanatakiwa kuji-
tambua, kujijua na kutumia karama 
na vipaji vyao, lakini wakiwekeza 
katika ufahamu ili waweze kuji-
letea maendeleo.

“Ninasikitika kusema baadhi 
ya wasanii nchini wanatumia mitandao 
ya kijamii vibaya kwa kupiga picha 
hata magari ya gharama kubwa, ili 
waonekane wana kitu na kumbe sivyo,” 
alisema Matukio.

Alisema ameamua kuandika kitabu 
hicho kinachoelezea historia yake na 
mafunzo kwa vijana, ili kwamba hata 
kama hatakuwapo duniani, basi ujumbe 
wake uendelee kusomwa na kuwapa 
mabadiliko vijana.

Namungo haitaki 
mchezo kimataifa

Matukio awataka
wasanii kubadilika

Hitimana akaribia 
kutua Mtibwa Sugar

Adam Fungamwango na Saada Akida 

W
AKATI timu yake ikiwa inaon-
goza kwenye msimamo wa 
Ligi Kuu Tanzania Bara, Kocha 
Mkuu wa Yanga, Cedric Kaze, 

amesema safu yake ya ushambuliaji imeku-
wa na mabadiliko na inampa matumaini ya 
kuendelea kufanya vyema kwenye ligi hiyo 
inayoendelea hapa nchini.

Kaze alisema hayo baada ya
 kupata ushindi wa mabao 

3-0 katika mechi ya kirafiki
 dhidi ya Singida United ili-

yochezwa juzi.
Kocha huyo raia wa Burundi alisema sasa 

hivi kikosi chake kimeanza ‘kuvuna’ idadi 
kubwa ya mabao tofauti na alivyoikuta timu 
hali ambayo inamwongezea nguvu kwenye 
mapambano yake.

Alisema mechi mbili walizocheza iki-
wamo dhidi ya Mwadui FC ambayo wal-
ishinda mabao 5-0, ameona jinsi washam-
buliaji wake walivyokuwa makini kutumia 
nafasi za walizotengeneza.

Alisema uko utofauti mkubwa kwenye 
safu ya ushambuliaji ya awali na sasa am-

Kaze atamba kikosi 
Yanga SC kimeiva

Na Somoe Ng’itu

NAHODHA wa mabingwa wa-
tetezi wa Ligi Kuu Tanzania Bara, 
Simba, John Bocco, amesema 
kikosi chake kitaendelea kupam-
bana katika kila mechi wanay-
ocheza hadi mwisho wa msimu 
na wanaamini nafasi ya kutetea 
ubingwa bado wanayo.

Bocco aliliambia gazeti hili kila 
siku kikosi chake kinaimarika 
kwa ajili ya kusaka  matokeo ma-
zuri, ili wajiweke kwenye nafasi 
nzuri katika msimamo wa Ligi 
Kuu Tanzania Bara na mashinda-
no ya kimataifa.

Mshambuliaji huyo alise-
ma wanafahamu ushindani 
umeongezeka zaidi na hali hiyo 
inawaongezea hamasa ya kuji-
tuma kwa sababu wapinzani wao 
pia wanayataka mafanikio.

“Kila siku tunaimarika, tunajii-
marisha kwa ajili ya kusaka ma-
tokeo mazuri, kila timu inahitaji 
ubingwa, lakini sisi tunauhitaji 
zaidi kwa sababu uko mikononi 
mwetu,” Bocco alisema. Aliongeza 
mbali na Ligi Kuu Tanzania Bara, 
mazoezi na maandalizi wanay-
ofanya kila siku yanazingatia 
jukumu la kupeperusha bendera 
ya nchi ambalo wanalo.

Nyota huyo anayeongoza 
katika kupachika mabao alisema 
kwake anajipanga kujituma na 
kucheza katika kiwango bora kila 
atakapopata nafasi na anaamini 
kwa kufanya hivyo ataiweka 
timu yake kwenye nafasi nzuri.

Simba sasa inajiandaa na 
safari ya kuelekea Zimbabwe 
kwa ajili ya mechi yake ya Ligi 
ya Mabingwa Afrika dhidi ya FC 
Platinum itakayochezwa kati ya 
Desemba 22 na 23, mwaka huu 
jijini, Harare nchini humo.

Wawakilishi hao wa Tanza-
nia Bara katika michuano hiyo 
ya kimataifa wakirejea nchini 
wataendelea na mazoezi kwa ajili 
ya kuwakabili Azam FC katika 
mchezo utakaofanyika Desemba 
27, mwaka huu kwenye Uwanja 
wa Benjamin Mkapa jijini, Dar es 
Salaam na Desemba 30, mwaka 
huu itawafuata Dodoma Jiji FC 
kwenye Uwanja wa Jamhuri, 
Dodoma.

Bocco: 
Tutawashika

Gazeti hili hutolewa na kuchapishwa na The Guardian Limited, S.L.P 31042

    Kocha huyo aeleza safu yake ya ushambuliaji 
sasa ni mwendo wa dozi...

Golikipa wa West Brom, Sam Johnstone, akiokoa shuti lililopigwa na mshambuliaji wa Manchester City, Raheem Sterling 
(kulia), katika mechi ya Ligi Kuu England iliyochezwa kwenye Uwanja wa Etihad juzi usiku. Timu hizo zilitoka sare ya 
bao 1-1. PICHA: MTANDAO

bayo imezidi kuimarika na kupata matu-
maini ya kushinda idadi ya mabao mengi 
katika mechi zao zinazofuata.

“Tukirudi katika mechi za nyuma tume-
kuwa tunashinda bao 1-0, 2-1 na kutokuwa 
makini na utulivu wa kumalizia nafasi za 
mwisho, sasa nimeona tofauti kubwa ku-
pata imani kwamba tutafanya vizuri zaidi 
ikiwamo suala la kufunga idadi kubwa ya 
mabao,” alisema Kaze.

Kuhusu kiwango kilichoonyeshwa na 
mshambuliaji wake mpya, Saido Ntiba-
zonkiza, alisema hana wasiwasi na nyota 
huyo ambaye akishirikiana vyema na 
wachezaji wenzake watafikia malengo ya-
nayotarajiwa na klabu hiyo.

“Nafahamu uwezo wa Saido, ni mzuri 
na amecheza soka kwa muda mrefu, kwa  
uzoefu wake kwa kushirikiana na nyota 
ambao amewakuta hapa tutafanya vizuri 
na kufunga idadi kubwa ya mabao katika 
mechi zetu zijazo za ligi na hata michuano 
mingine iliyopo mbele yetu,” alisema Kaze.

Aliongeza kutokana na kiwango alichok-
ionyesha mshambuliaji huyo, anafikiria 
kumjumuisha katika mipango yake kuwaka-
bili Dodoma Jiji FC, mchezo utakaochezwa 
keshokutwa kwenye Uwanja wa Sheikh 

Amri Abeid jijini, Arusha.
Mbali na kufunga mabao mawili, moja 

likiwa na mkwaju wa penalti, lakini kiungo 
huyo alionekana kuwa mbunifu kwa kutoa 
pasi nyingi za mwisho, akiwa kwenye eneo 
la hatari, lakini washambuliaji waliocheza 
mechi hiyo, Waziri Junior na Ditram 
Nchimbi, walishindwa kuzitumia nafasi 
hizo.

“Nimeona watu wamefurahi, na hii ni 
mechi yangu kwa kwanza, na Mungu akip-
enda nitafanya vizuri zaidi ya hii,” alisema 
mshambuliaji huyo.

Kuhusu Ligi Kuu Tanzania Bara, Saido 
alisema hajacheza hata mechi moja, hivyo 
hawezi kusema kama ni ngumu au la, lakini 
anachojua zaidi kuna mechi moja tu am-
bayo ni ngumu zaidi, lakini atapambana.

Katika mechi hiyo ya kirafiki, Saido ali-
funga mabao mawili na la tatu liliwekwa 
kimiani na Deus Kaseke dakika ya 81.

Baada ya mechi hiyo, vinara hao wa Ligi 
Kuu Bara watasafiri kuelekea Mbeya ku-
wafuata wenyeji wao Ihefu FC katika mch-
ezo utakaofanyika Desemba 26, mwaka huu 
na siku tano baadaye watavaana na Tanza-
nia Prisons kwenye Uwanja wa Nelson Man-
dela Mjini Sumbawanga.

